
Namo tassa bhagavato arahato sammāsambuddhassa.

Anguttaranikāyo

Ekādasakanipātapāļi

1. Nissayavaggo

1. Kimatthiyasuttaŋ
1. Evaŋ (p. 3.515) me sutaŋ– ekaŋ samayaŋ bhagavā sāvatthiyaŋ viharati jetavane anāthapiņđikassa ārāme. Atha kho āyasmā ānando yena bhagavā tenupasankami; upasankamitvā bhagavantaŋ abhivādetvā ekamantaŋ nisīdi. Ekamantaŋ nisinno kho āyasmā ānando bhagavantaŋ etadavoca– ‘kimatthiyāni, bhante, kusalāni sīlāni kimānisaŋsānī’ ti? ‘Avippaţisāratthāni kho, ānanda, kusalāni sīlāni avippaţisārānisaŋsānī’ ti.

‘Avippaţisāro pana, bhante, kimatthiyo kimānisaŋso’? ‘Avippaţisāro kho, ānanda, pāmojjattho pāmojjānisaŋso’.

‘Pāmojjaŋ pana, bhante, kimatthiyaŋ kimānisaŋsaŋ’? ‘Pāmojjaŋ kho, ānanda, pītatthaŋ pītānisaŋsaŋ’.

‘Pīti pana, bhante, kimatthiyā kimānisaŋsā’? ‘Pīti kho, ānanda, passaddhatthā passaddhānisaŋsā’.

‘Passaddhi pana, bhante, kimatthiyā kimānisaŋsā’? ‘Passaddhi kho, ānanda, sukhatthā sukhānisaŋsā’.

‘Sukhaŋ pana, bhante, kimatthiyaŋ kimānisaŋsaŋ’? ‘Sukhaŋ kho, ānanda, samādhatthaŋ samādhānisaŋsaŋ’.

‘Samādhi (p. 3.516) pana, bhante, kimatthiyo kimānisaŋso’? ‘Samādhi kho, ānanda, yathābhūtañāņadassanattho yathābhūtañāņadassanānisaŋso’

‘Yathābhūtañāņadassanaŋ pana, bhante, kimatthiyaŋ kimānisaŋsaŋ’? ‘Yathābhūtañāņadassanaŋ kho, ānanda, nibbidatthaŋ nibbidānisaŋsaŋ’.

‘Nibbidā, pana, bhante, kimatthiyā kimānisaŋsā’? ‘Nibbidā kho, ānanda, virāgatthā virāgānisaŋsā .

‘Virāgo pana, bhante, kimatthiyo kimānisaŋso’? ‘Virāgo kho, ānanda, vimuttiñāņadassanattho vimuttiñāņadassanānisaŋso.

‘Iti kho, ānanda, kusalāni sīlāni avippaţisāratthāni avippaţisārānisaŋsāni, avippaţisāro pāmojjattho pāmojjānisaŋso, pāmojjaŋ pītatthaŋ pītānisaŋsaŋ, pīti passaddhatthā passaddhānisaŋsā, passaddhi sukhatthā sukhānisaŋsā, sukhaŋ samādhatthaŋ samādhānisaŋsaŋ, samādhi yathābhūtañāņadassanattho yathābhūtañāņadassanānisaŋso, yathābhūtañāņadassanaŋ nibbidatthaŋ nibbidānisaŋsaŋ, nibbidā virāgatthā virāgānisaŋsā, virāgo vimuttiñāņadassanattho vimuttiñāņadassanānisaŋso. Iti kho, ānanda, kusalāni sīlāni anupubbena aggāya parentī’ ti. Paţhamaŋ.

2. Cetanākaraņīyasuttaŋ
2. ‘Sīlavato, bhikkhave, sīlasampannassa na cetanāya karaņīyaŋ– “avippaţisāro me uppajjatū” ti. Dhammatā esā, bhikkhave, yaŋ sīlavato sīlasampannassa avippaţisāro uppajjati.

‘Avippaţisārissa, bhikkhave, na cetanāya karaņīyaŋ– “pāmojjaŋ me uppajjatū” ti. Dhammatā esā, bhikkhave, yaŋ avippaţisārissa pāmojjaŋ uppajjati.

‘Pamuditassa, bhikkhave, na cetanāya karaņīyaŋ– “pīti me uppajjatū” ti. Dhammatā esā, bhikkhave, yaŋ pamuditassa pīti uppajjati.

‘Pītimanassa, bhikkhave, na cetanāya karaņīyaŋ– “kāyo me passambhatū” ti. Dhammatā esā, bhikkhave, yaŋ pītimanassa kāyo passambhati.

‘Passaddhakāyassa (p. 3.517) bhikkhave, na cetanāya karaņīyaŋ– “sukhaŋ vediyāmī” ti. Dhammatā esā, bhikkhave, yaŋ passaddhakāyo sukhaŋ vediyati.

‘Sukhino, bhikkhave, na cetanāya karaņīyaŋ– “cittaŋ me samādhiyatū” ti. Dhammatā esā, bhikkhave, yaŋ sukhino cittaŋ samādhiyati.

‘Samāhitassa bhikkhave, na cetanāya karaņīyaŋ– “yathābhūtaŋ jānāmi passāmī” ti. Dhammatā esā bhikkhave, yaŋ samāhito yathābhūtaŋ jānāti passati.

‘Yathābhūtaŋ, bhikkhave, jānato passato na cetanāya karaņīyaŋ – “nibbindāmī” ti. Dhammatā esā, bhikkhave, yaŋ yathābhūtaŋ jānaŋ passaŋ nibbindati.

‘Nibbinnassa, bhikkhave, na cetanāya karaņīyaŋ– “virajjāmī” ti. Dhammatā esā, bhikkhave, yaŋ nibbinno virajjati.

‘Virattassa, bhikkhave, na cetanāya karaņīyaŋ– “vimuttiñāņadassanaŋ sacchikaromī” ti. Dhammatā esā, bhikkhave, yaŋ viratto vimuttiñāņadassanaŋ sacchikaroti.

‘Iti kho, bhikkhave, virāgo vimuttiñāņadassanattho vimuttiñāņadassanānisaŋso, nibbidā virāgatthā virāgānisaŋsā, yathābhūtañāņadassanaŋ nibbidatthaŋ nibbidānisaŋsaŋ, samādhi yathābhūtañāņadassanattho yathābhūtañāņadassanānisaŋso, sukhaŋ samādhatthaŋ samādhānisaŋsaŋ, passaddhi sukhatthā sukhānisaŋsā, pīti passaddhatthā passaddhānisaŋsā, pāmojjaŋ pītatthaŋ pītānisaŋsaŋ, avippaţisāro pāmojjattho pāmojjānisaŋso, kusalāni sīlāni avippaţisāratthāni avippaţisārānisaŋsāni. Iti kho, bhikkhave, dhammā dhamme abhisandenti, dhammā dhamme paripūrenti apārā pāraŋ gamanāyā’ ti. Dutiyaŋ.

3. Paţhama-upanisāsuttaŋ
3. ‘Dussīlassa, bhikkhave, sīlavipannassa hatūpaniso hoti avippaţisāro. Avippaţisāre asati avippaţisāravipannassa hatūpanisaŋ hoti pāmojjaŋ. Pāmojje asati pāmojjavipannassa hatūpanisā hoti pīti. Pītiyā asati pītivipannassa hatūpanisā hoti passaddhi. Passaddhiyā asati (p. 3.518) passaddhivipannassa hatūpanisaŋ hoti sukhaŋ. Sukhe asati sukhavipannassa hatūpaniso hoti sammāsamādhi. Sammāsamādhimhi asati sammāsamādhivipannassa hatūpanisaŋ hoti yathābhūtañāņadassanaŋ. Yathābhūtañāņadassane asati yathābhūtañāņadassanavipannassa hatūpanisā hoti nibbidā. Nibbidāya asati nibbidāvipannassa hatūpaniso hoti virāgo. Virāge asati virāgavipannassa hatūpanisaŋ hoti vimuttiñāņadassanaŋ.

‘Seyyathāpi, bhikkhave, rukkho sākhāpalāsavipanno. Tassa papaţikāpi na pāripūriŋ gacchati, tacopi… pheggupi… sāropi na pāripūriŋ gacchati. Evamevaŋ kho, bhikkhave, dussīlassa sīlavipannassa hatūpaniso hoti avippaţisāro, avippaţisāre asati avippaţisāravipannassa hatūpanisaŋ hoti pāmojjaŋ …pe… vimuttiñāņadassanaŋ.

‘Sīlavato, bhikkhave, sīlasampannassa upanisasampanno hoti avippaţisāro, avippaţisāre sati avippaţisārasampannassa upanisasampannaŋ hoti pāmojjaŋ, pāmojje sati pāmojjasampannassa upanisasampannā hoti pīti, pītiyā sati pītisampannassa upanisasampannā hoti passaddhi, passaddhiyā sati passaddhisampannassa upanisasampannaŋ hoti sukhaŋ, sukhe sati sukhasampannassa upanisasampanno hoti sammāsamādhi, sammāsamādhimhi sati sammāsamādhisampannassa upanisasampannaŋ hoti yathābhūtañāņadassanaŋ, yathābhūtañāņadassane sati yathābhūtañāņadassanasampannassa upanisasampannā hoti nibbidā, nibbidāya sati nibbidāsampannassa upanisasampanno hoti virāgo, virāge sati virāgasampannassa upanisasampannaŋ hoti vimuttiñāņadassanaŋ.

‘Seyyathāpi, bhikkhave, rukkho sākhāpalāsasampanno. Tassa papaţikāpi pāripūriŋ gacchati, tacopi… pheggupi… sāropi pāripūriŋ gacchati. Evamevaŋ kho, bhikkhave, sīlavato sīlasampannassa upanisasampanno hoti avippaţisāro, avippaţisāre sati avippaţisārasampannassa upanisasampannaŋ hoti …pe… vimuttiñāņadassanan’ ti. Tatiyaŋ.

4. Dutiya-upanisāsuttaŋ
4. Tatra (p. 3.519) kho āyasmā sāriputto bhikkhū āmantesi– ‘āvuso bhikkhave’ ti . ‘Āvuso’ ti kho te bhikkhū āyasmato sāriputtassa paccassosuŋ. Āyasmā sāriputto etadavoca–

‘Dussīlassa āvuso, sīlavipannassa hatūpaniso hoti avippaţisāro, avippaţisāre asati avippaţisāravipannassa hatūpanisaŋ hoti pāmojjaŋ, pāmojje asati pāmojjavipannassa hatūpanisā hoti pīti, pītiyā asati pītivipannassa hatūpanisā hoti passaddhi, passaddhiyā asati passaddhivipannassa hatūpanisaŋ hoti sukhaŋ, sukhe asati sukhavipannassa hatūpaniso hoti sammāsamādhi, sammāsamādhimhi asati sammāsamādhivipannassa hatūpanisaŋ hoti yathābhūtañāņadassanaŋ, yathābhūtañāņadassane asati yathābhūtañāņadassanavipannassa hatūpanisā hoti nibbidā nibbidāya asati nibbidāvipannassa hatūpaniso hoti virāgo, virāge asati virāgavipannassa hatūpanisaŋ hoti vimuttiñāņadassanaŋ.

‘Seyyathāpi, āvuso, rukkho sākhāpalāsavipanno. Tassa papaţikāpi na pāripūriŋ gacchati, tacopi… pheggupi… sāropi na pāripūriŋ gacchati. Evamevaŋ kho, āvuso, dussīlassa sīlavipannassa hatūpaniso hoti avippaţisāro, avippaţisāre asati avippaţisāravipannassa hatūpanisaŋ hoti pāmojjaŋ …pe… vimuttiñāņadassanaŋ.

‘Sīlavato, āvuso, sīlasampannassa upanisasampanno hoti avippaţisāro, avippaţisāre sati avippaţisārasampannassa upanisasampannaŋ hoti pāmojjaŋ, pāmojje sati pāmojjasampannassa upanisasampannā hoti pīti, pītiyā sati pītisampannassa upanisasampannā hoti passaddhi, passaddhiyā sati passaddhisampannassa upanisasampannaŋ hoti sukhaŋ, sukhe sati sukhasampannassa upanisasampanno hoti sammāsamādhi, sammāsamādhimhi sati sammāsamādhisampannassa upanisasampannaŋ hoti yathābhūtañāņadassanaŋ, yathābhūtañāņadassane sati yathābhūtañāņadassanasampannassa upanisasampannā hoti nibbidā, nibbidāya sati nibbidāsampannassa (p. 3.520) upanisasampanno hoti virāgo, virāge sati virāgasampannassa upanisasampannaŋ hoti vimuttiñāņadassanaŋ.

‘Seyyathāpi, āvuso, rukkho sākhāpalāsasampanno. Tassa papaţikāpi pāripūriŋ gacchati, tacopi… pheggupi… sāropi pāripūriŋ gacchati. Evamevaŋ kho, āvuso, sīlavato sīlasampannassa upanisasampanno hoti avippaţisāro, avippaţisāre sati avippaţisārasampannassa upanisasampannaŋ hoti pāmojjaŋ …pe… vimuttiñāņadassanan’ ti. Catutthaŋ.

5. Tatiya-upanisāsuttaŋ
5. Tatra kho āyasmā ānando bhikkhū āmantesi …pe… ‘dussīlassa, āvuso, sīlavipannassa hatūpaniso hoti avippaţisāro, avippaţisāre asati avippaţisāravipannassa hatūpanisaŋ hoti pāmojjaŋ, pāmojje asati pāmojjavipannassa hatūpanisā hoti pīti, pītiyā asati pītivipannassa hatūpanisā hoti passaddhi, passaddhiyā asati passaddhivipannassa hatūpanisaŋ hoti sukhaŋ, sukhe asati sukhavipannassa hatūpaniso hoti sammāsamādhi, sammāsamādhimhi asati sammāsamādhivipannassa hatūpanisaŋ hoti yathābhūtañāņadassanaŋ, yathābhūtañāņadassane asati yathābhūtañāņadassanavipannassa hatūpanisā hoti nibbidā, nibbidāya asati nibbidāvipannassa hatūpaniso hoti virāgo, virāge asati virāgavipannassa hatūpanisaŋ hoti vimuttiñāņadassanaŋ.

‘Seyyathāpi, āvuso, rukkho sākhāpalāsavipanno. Tassa papaţikāpi na pāripūriŋ gacchati, tacopi… pheggupi… sāropi na pāripūriŋ gacchati. Evamevaŋ kho, āvuso, dussīlassa sīlavipannassa hatūpaniso hoti avippaţisāro, avippaţisāre asati avippaţisāravipannassa hatūpanisaŋ hoti pāmojjaŋ …pe… vimuttiñāņadassanaŋ.

‘Sīlavato, āvuso, sīlasampannassa upanisasampanno hoti avippaţisāro, avippaţisāre sati avippaţisārasampannassa upanisasampannaŋ hoti pāmojjaŋ, pāmojje sati pāmojjasampannassa upanisasampannā hoti pīti, pītiyā sati pītisampannassa upanisasampannā hoti passaddhi, passaddhiyā sati passaddhisampannassa upanisasampannaŋ hoti sukhaŋ, sukhe sati sukhasampannassa (p. 3.521) upanisasampanno hoti sammāsamādhi, sammāsamādhimhi sati sammāsamādhisampannassa upanisasampannaŋ hoti yathābhūtañāņadassanaŋ, yathābhūtañāņadassane sati yathābhūtañāņadassanasampannassa upanisasampannā hoti nibbidā, nibbidāya sati nibbidāsampannassa upanisasampanno hoti virāgo, virāge sati virāgasampannassa upanisasampannaŋ hoti vimuttiñāņadassanaŋ.

‘Seyyathāpi, āvuso, rukkho sākhāpalāsasampanno. Tassa papaţikāpi pāripūriŋ gacchati tacopi… pheggupi… sāropi pāripūriŋ gacchati. Evamevaŋ kho, āvuso, sīlavato sīlasampannassa upanisasampanno hoti avippaţisāro, avippaţisāre sati avippaţisārasampannassa upanisasampannaŋ hoti pāmojjaŋ …pe… vimuttiñāņadassanan’ ti. Pañcamaŋ.

6. Byasanasuttaŋ
6. ‘Yo so, bhikkhave, bhikkhu akkosako paribhāsako ariyūpavādo sabrahmacārīnaŋ, ţhānametaŋ avakāso yaŋ so ekādasannaŋ byasanānaŋ aññataraŋ byasanaŋ nigaccheyya.

Katamesaŋ ekādasannaŋ? Anadhigataŋ nādhigacchati, adhigatā parihāyati, saddhammassa na vodāyanti, saddhammesu vā adhimāniko hoti, anabhirato vā brahmacariyaŋ carati, aññataraŋ vā sankiliţţhaŋ āpattiŋ āpajjati, sikkhaŋ vā paccakkhāya hīnāyāvattati, gāļhaŋ vā rogātankaŋ phusati, ummādaŋ vā pāpuņāti cittakkhepaŋ vā, sammūļho kālaŋ karoti, kāyassa bhedā paraŋ maraņā apāyaŋ duggatiŋ vinipātaŋ nirayaŋ upapajjati– yo so, bhikkhave, bhikkhu akkosako paribhāsako ariyūpavādo sabrahmacārīnaŋ, ţhānametaŋ avakāso yaŋ so imesaŋ ekādasannaŋ byasanānaŋ aññataraŋ byasanaŋ nigaccheyya.

‘Yo so, bhikkhave, bhikkhu akkosako paribhāsako ariyūpavādo sabrahmacārīnaŋ, aţţhānametaŋ anavakāso yaŋ so ekādasannaŋ byasanānaŋ aññataraŋ byasanaŋ na nigaccheyya.

Katamesaŋ (p. 3.522) ekādasannaŋ? Anadhigataŋ nādhigacchati, adhigatā parihāyati, saddhammassa na vodāyanti, saddhammesu vā adhimāniko hoti, anabhirato vā brahmacariyaŋ carati, aññataraŋ vā sankiliţţhaŋ āpattiŋ āpajjati, sikkhaŋ vā paccakkhāya hīnāyāvattati, gāļhaŋ vā rogātankaŋ phusati, ummādaŋ vā pāpuņāti cittakkhepaŋ vā, sammūļho kālaŋ karoti, kāyassa bhedā paraŋ maraņā apāyaŋ duggatiŋ vinipātaŋ nirayaŋ upapajjati– yo so, bhikkhave, bhikkhu akkosako paribhāsako ariyūpavādo sabrahmacārīnaŋ, aţţhānametaŋ anavakāso yaŋ so imesaŋ ekādasannaŋ byasanānaŋ aññataraŋ byasanaŋ na nigaccheyyā’ ti. Chaţţhaŋ.

7. Saññāsuttaŋ
7. Atha kho āyasmā ānando yena bhagavā tenupasankami; upasankamitvā bhagavantaŋ abhivādetvā ekamantaŋ nisīdi. Ekamantaŋ nisinno kho āyasmā ānando bhagavantaŋ etadavoca–

‘Siyā nu kho, bhante, bhikkhuno tathārūpo samādhipaţilābho yathā neva pathaviyaŋ pathavisaññī assa, na āpasmiŋ āposaññī assa, na tejasmiŋ tejosaññī assa, na vāyasmiŋ vāyosaññī assa, na ākāsānañcāyatane ākāsānañcāyatanasaññī assa, na viññāņañcāyatane viññāņañcāyatanasaññī assa, na ākiñcaññāyatane ākiñcaññāyatanasaññī assa, na nevasaññānāsaññāyatane nevasaññānāsaññāyatanasaññī assa, na idhaloke idhalokasaññī assa, na paraloke paralokasaññī assa, yampidaŋ diţţhaŋ sutaŋ mutaŋ viññātaŋ pattaŋ pariyesitaŋ anuvicaritaŋ manasā, tatrāpi na saññī assa; saññī ca pana assāti?

‘Siyā, ānanda, bhikkhuno tathārūpo samādhipaţilābho yathā neva pathaviyaŋ pathavisaññī assa, na āpasmiŋ āposaññī assa, na tejasmiŋ tejosaññī assa, na vāyasmiŋ vāyosaññī assa, na ākāsānañcāyatane ākāsānañcāyatanasaññī assa, na viññāņañcāyatane viññāņañcāyatanasaññī assa, na ākiñcaññāyatane ākiñcaññāyatanasaññī assa, na nevasaññānāsaññāyatane nevasaññānāsaññāyatanasaññī assa, na idhaloke idhalokasaññī assa (p. 3.523) na paraloke paralokasaññī assa, yampidaŋ diţţhaŋ sutaŋ mutaŋ viññātaŋ pattaŋ pariyesitaŋ anuvicaritaŋ manasā, tatrāpi na saññī assa; saññī ca pana assā’ ti.

‘Yathā kathaŋ pana, bhante, siyā bhikkhuno tathārūpo samādhipaţilābho yathā neva pathaviyaŋ pathavisaññī assa, na āpasmiŋ āposaññī assa, na tejasmiŋ tejosaññī assa, na vāyasmiŋ vāyosaññī assa, na ākāsānañcāyatane ākāsānañcāyatanasaññī assa, na viññāņañcāyatane viññāņañcāyatanasaññī assa, na ākiñcaññāyatane ākiñcaññāyatanasaññī assa, na nevasaññānāsaññāyatane nevasaññānāsaññāyatanasaññī assa, na idhaloke idhalokasaññī assa, na paraloke paralokasaññī assa, yampidaŋ diţţhaŋ sutaŋ mutaŋ viññātaŋ pattaŋ pariyesitaŋ anuvicaritaŋ manasā, tatrāpi na saññī assa, saññī ca pana assāti.

‘Idhānanda, bhikkhu evaŋsaññī hoti– “etaŋ santaŋ etaŋ paņītaŋ, yadidaŋ sabbasankhārasamatho sabbūpadhipaţinissaggo taņhākkhayo virāgo nirodho nibbānan” ti. Evaŋ kho, ānanda, siyā bhikkhuno tathārūpo samādhipaţilābho yathā neva pathaviyaŋ pathavisaññī assa, na āpasmiŋ āposaññī assa, na tejasmiŋ tejosaññī assa, na vāyasmiŋ vāyosaññī assa, na ākāsānañcāyatane ākāsānañcāyatanasaññī assa, na viññāņañcāyatane viññāņañcāyatanasaññī assa, na ākiñcaññāyatane ākiñcaññāyatanasaññī assa, na nevasaññānāsaññāyatane nevasaññānāsaññāyatanasaññī assa, na idhaloke idhalokasaññī assa, na paraloke paralokasaññī assa, yampidaŋ diţţhaŋ sutaŋ mutaŋ viññātaŋ pattaŋ pariyesitaŋ anuvicaritaŋ manasā, tatrāpi na saññī assa, saññī ca pana assā’ ti.

Atha kho āyasmā ānando bhagavato bhāsitaŋ abhinanditvā anumoditvā uţţhāyāsanā bhagavantaŋ abhivādetvā padakkhiņaŋ katvā yenāyasmā sāriputto tenupasankami; upasankamitvā āyasmatā sāriputtena saddhiŋ sammodi. Sammodanīyaŋ kathaŋ sāraņīyaŋ vītisāretvā ekamantaŋ nisīdi. Ekamantaŋ nisinno kho āyasmā ānando āyasmantaŋ sāriputtaŋ etadavoca–

‘Siyā (p. 3.524) nu kho, āvuso sāriputta, bhikkhuno tathārūpo samādhipaţilābho yathā neva pathaviyaŋ pathavisaññī assa …pe… yampidaŋ diţţhaŋ sutaŋ mutaŋ viññātaŋ pattaŋ pariyesitaŋ anuvicaritaŋ manasā, tatrāpi na saññī assa, saññī pana assāti. ‘Siyā, āvuso ānanda, bhikkhuno tathārūpo samādhipaţilābho yathā neva pathaviyaŋ pathavisaññī assa …pe… yampidaŋ diţţhaŋ sutaŋ mutaŋ viññātaŋ pattaŋ pariyesitaŋ anuvicaritaŋ manasā, tatrāpi na saññī assa, saññī ca pana assā’ ti.

‘Yathā kathaŋ panāvuso sāriputta, siyā bhikkhuno tathārūpo samādhipaţilābho yathā neva pathaviyaŋ pathavisaññī assa …pe… yampidaŋ diţţhaŋ sutaŋ mutaŋ viññātaŋ pattaŋ pariyesitaŋ anuvicaritaŋ manasā, tatrāpi na saññī assa saññī ca pana assā’ ti?

‘Idha, āvuso ānanda, bhikkhu evaŋsaññī hoti– “etaŋ santaŋ etaŋ paņītaŋ, yadidaŋ sabbasankhārasamatho sabbūpadhipaţinissaggo taņhākkhayo virāgo nirodho nibbānan” ti. Evaŋ kho, āvuso ānanda, siyā bhikkhuno tathārūpo samādhipaţilābho yathā neva pathaviyaŋ pathavisaññī assa …pe… yampidaŋ diţţhaŋ sutaŋ mutaŋ viññātaŋ pattaŋ pariyesitaŋ anuvicaritaŋ manasā, tatrāpi na saññī assa, saññī ca pana assā’ ti.

‘Acchariyaŋ, āvuso, abbhutaŋ, āvuso! Yatra hi nāma satthu ceva sāvakassa ca atthena attho byañjanena byañjanaŋ saŋsandissati samessati na viggayhissati, yadidaŋ aggapadasmiŋ! Idānāhaŋ, āvuso, bhagavantaŋ upasankamitvā etamatthaŋ apucchiŋ. Bhagavāpi me etehi akkharehi etehi padehi etehi byañjanehi etamatthaŋ byākāsi, seyyathāpi āyasmā sāriputto. Acchariyaŋ, āvuso, abbhutaŋ, āvuso, yatra hi nāma satthu ceva sāvakassa ca atthena attho byañjanena byañjanaŋ saŋsandissati samessati na viggayhissati, yadidaŋ aggapadasmin’ ti! Sattamaŋ.

8. Manasikārasuttaŋ
8. Atha kho āyasmā ānando yena bhagavā tenupasankami; upasankamitvā bhagavantaŋ abhivādetvā ekamantaŋ nisīdi. Ekamantaŋ nisinno kho āyasmā ānando bhagavantaŋ etadavoca–

‘Siyā (p. 3.525) nu kho, bhante, bhikkhuno tathārūpo samādhipaţilābho yathā na cakkhuŋ manasi kareyya, na rūpaŋ manasi kareyya, na sotaŋ manasi kareyya, na saddaŋ manasi kareyya, na ghānaŋ manasi kareyya, na gandhaŋ manasi kareyya, na jivhaŋ manasi kareyya, na rasaŋ manasi kareyya, na kāyaŋ manasi kareyya, na phoţţhabbaŋ manasi kareyya, na pathaviŋ manasi kareyya, na āpaŋ manasi kareyya, na tejaŋ manasi kareyya, na vāyaŋ manasi kareyya, na ākāsānañcāyatanaŋ manasi kareyya, na viññāņañcāyatanaŋ manasi kareyya, na ākiñcaññāyatanaŋ manasi kareyya, na nevasaññānāsaññāyatanaŋ manasi kareyya, na idhalokaŋ manasi kareyya, na paralokaŋ manasi kareyya, yampidaŋ diţţhaŋ sutaŋ mutaŋ viññātaŋ pattaŋ pariyesitaŋ anuvicaritaŋ manasā, tampi na manasi kareyya; manasi ca pana kareyyā’ ti?

‘Siyā, ānanda, bhikkhuno tathārūpo samādhipaţilābho yathā na cakkhuŋ manasi kareyya, na rūpaŋ manasi kareyya, na sotaŋ manasi kareyya, na saddaŋ manasi kareyya, na ghānaŋ manasi kareyya, na gandhaŋ manasi kareyya, na jivhaŋ manasi kareyya, na rasaŋ manasi kareyya, na kāyaŋ manasi kareyya, na phoţţhabbaŋ manasi kareyya, na pathaviŋ manasi kareyya, na āpaŋ manasi kareyya, na tejaŋ manasi kareyya, na vāyaŋ manasi kareyya, na ākāsānañcāyatanaŋ manasi kareyya, na viññāņañcāyatanaŋ manasi kareyya, na ākiñcaññāyatanaŋ manasi kareyya, na nevasaññānāsaññāyatanaŋ manasi kareyya, na idhalokaŋ manasi kareyya, na paralokaŋ manasi kareyya, yampidaŋ diţţhaŋ sutaŋ mutaŋ viññātaŋ pattaŋ pariyesitaŋ anuvicaritaŋ manasā, tampi na manasi kareyya; manasi ca pana kareyyā’ ti.

‘Yathā kathaŋ pana, bhante, siyā bhikkhuno tathārūpo samādhipaţilābho yathā na cakkhuŋ manasi kareyya, na rūpaŋ manasi kareyya… yampidaŋ diţţhaŋ sutaŋ mutaŋ viññātaŋ pattaŋ pariyesitaŋ anuvicaritaŋ manasā, tampi na manasi kareyya; manasi ca pana kareyyā’ ti?

‘Idhānanda, bhikkhu evaŋ manasi karoti– “etaŋ santaŋ etaŋ paņītaŋ, yadidaŋ sabbasankhārasamatho sabbūpadhipaţinissaggo taņhākkhayo virāgo nirodho nibbānan” ti. Evaŋ kho, ānanda, siyā bhikkhuno tathārūpo samādhipaţilābho yathā na cakkhuŋ manasi kareyya, na rūpaŋ manasi kareyya …pe… yampidaŋ (p. 3.526) diţţhaŋ sutaŋ mutaŋ viññātaŋ pattaŋ pariyesitaŋ anuvicaritaŋ manasā, tampi na manasi kareyya; manasi ca pana kareyyā’ ti. Aţţhamaŋ.

9. Saddhasuttaŋ
9. Ekaŋ samayaŋ bhagavā nātike viharati giñjakāvasathe Atha kho āyasmā saddho yena bhagavā tenupasankami; upasankamitvā bhagavantaŋ abhivādetvā ekamantaŋ nisīdi. Ekamantaŋ nisinnaŋ kho āyasmantaŋ saddhaŋ bhagavā etadavoca –

‘Ājānīyajhāyitaŋ kho, saddha, jhāya; mā khaļunkajhāyitaŋ . Kathañca, khaļunkajhāyitaŋ hoti? Assakhaļunko hi saddha, doņiyā baddho “yavasaŋ yavasan” ti jhāyati. Taŋ kissa hetu? Na hi, saddha, assakhaļunkassa doņiyā baddhassa evaŋ hoti– “kiŋ nu kho maŋ ajja assadammasārathi kāraņaŋ kāressati, kimassāhaŋ paţikaromī” ti. So doņiyā baddho “yavasaŋ yavasan” ti jhāyati. Evamevaŋ kho, saddha, idhekacco purisakhaļunko araññagatopi rukkhamūlagatopi suññāgāragatopi kāmarāgapariyuţţhitena cetasā viharati kāmarāgaparetena uppannassa ca kāmarāgassa nissaraņaŋ yathābhūtaŋ nappajānāti. So kāmarāgaŋyeva antaraŋ katvā jhāyati pajjhāyati nijjhāyati avajjhāyati, byāpādapariyuţţhitena cetasā viharati… thinamiddhapariyuţţhitena cetasā viharati… uddhaccakukkuccapariyuţţhitena cetasā viharati… vicikicchāpariyuţţhitena cetasā viharati vicikicchāparetena, uppannāya ca vicikicchāya nissaraņaŋ yathābhūtaŋ nappajānāti. So vicikicchaŋyeva antaraŋ katvā jhāyati pajjhāyati nijjhāyati avajjhāyati. So pathavimpi nissāya jhāyati, āpampi nissāya jhāyati, tejampi nissāya jhāyati, vāyampi nissāya jhāyati, ākāsānañcāyatanampi nissāya jhāyati, viññāņañcāyatanampi nissāya jhāyati, ākiñcaññāyatanampi nissāya jhāyati, nevasaññānāsaññāyatanampi nissāya jhāyati, idhalokampi nissāya jhāyati, paralokampi nissāya jhāyati, yampidaŋ diţţhaŋ sutaŋ mutaŋ viññātaŋ pattaŋ pariyesitaŋ anuvicaritaŋ manasā, tampi nissāya jhāyati. Evaŋ kho, saddha, purisakhaļunkajhāyitaŋ hoti.

‘Kathañca (p. 3.527) saddha ājānīyajhāyitaŋ hoti? Bhadro hi, saddha, assājānīyo doņiyā baddho na “yavasaŋ yavasan” ti jhāyati. Taŋ kissa hetu? Bhadrassa hi, saddha, assājānīyassa doņiyā baddhassa evaŋ hoti– “kiŋ nu kho maŋ ajja assadammasārathi kāraņaŋ kāressati, kimassāhaŋ paţikaromī” ti. So doņiyā baddho na “yavasaŋ yavasan” ti jhāyati. Bhadro hi, saddha, assājānīyo yathā iņaŋ yathā bandhaŋ yathā jāniŋ yathā kaliŋ evaŋ patodassa ajjhoharaņaŋ samanupassati. Evamevaŋ kho, saddha, bhadro purisājānīyo araññagatopi rukkhamūlagatopi suññāgāragatopi na kāmarāgapariyuţţhitena cetasā viharati na kāmarāgaparetena, uppannassa ca kāmarāgassa nissaraņaŋ yathābhūtaŋ pajānāti, na byāpādapariyuţţhitena cetasā viharati… na thinamiddhapariyuţţhitena cetasā viharati… na uddhaccakukkuccapariyuţţhitena cetasā viharati… na vicikicchāpariyuţţhitena cetasā viharati na vicikicchāparetena, uppannāya ca vicikicchāya nissaraņaŋ yathābhūtaŋ pajānāti. So neva pathaviŋ nissāya jhāyati, na āpaŋ nissāya jhāyati, na tejaŋ nissāya jhāyati, na vāyaŋ nissāya jhāyati, na ākāsānañcāyatanaŋ nissāya jhāyati, na viññāņañcāyatanaŋ nissāya jhāyati, na ākiñcaññāyatanaŋ nissāya jhāyati, na nevasaññānāsaññāyatanaŋ nissāya jhāyati, na idhalokaŋ nissāya jhāyati, na paralokaŋ nissāya jhāyati, yampidaŋ diţţhaŋ sutaŋ mutaŋ viññātaŋ pattaŋ pariyesitaŋ anuvicaritaŋ manasā, tampi nissāya na jhāyati; jhāyati ca pana. Evaŋ jhāyiñca pana, saddha, bhadraŋ purisājānīyaŋ sa-indā devā sabrahmakā sapajāpatikā ārakāva namassanti–


‘Namo te purisājañña, namo te purisuttama;


Yassa te nābhijānāma, yampi nissāya jhāyasī’ ti.

Evaŋ vutte āyasmā saddho bhagavantaŋ etadavoca– ‘kathaŋ jhāyī pana, bhante, bhadro purisājānīyo neva pathaviŋ nissāya jhāyati, na āpaŋ nissāya jhāyati, na tejaŋ nissāya jhāyati, na vāyaŋ nissāya jhāyati, na ākāsānañcāyatanaŋ nissāya jhāyati, na viññāņañcāyatanaŋ nissāya jhāyati, na ākiñcaññāyatanaŋ nissāya jhāyati, na nevasaññānāsaññāyatanaŋ nissāya jhāyati, na idhalokaŋ nissāya jhāyati (p. 3.528) na paralokaŋ nissāya jhāyati, yampidaŋ diţţhaŋ sutaŋ mutaŋ viññātaŋ pattaŋ pariyesitaŋ anuvicaritaŋ manasā, tampi nissāya na jhāyati; jhāyati ca pana? Kathaŋ jhāyiñca pana, bhante, bhadraŋ purisājānīyaŋ sa-indā devā sabrahmakā sapajāpatikā ārakāva namassanti–


‘Namo te purisājañña, namo te purisuttama;


Yassa te nābhijānāma, yampi nissāya jhāyasī’ ti.

‘Idha, saddha, bhadrassa purisājānīyassa pathaviyaŋ pathavisaññā vibhūtā hoti, āpasmiŋ āposaññā vibhūtā hoti, tejasmiŋ tejosaññā vibhūtā hoti, vāyasmiŋ vāyosaññā vibhūtā hoti, ākāsānañcāyatane ākāsānañcāyatanasaññā vibhūtā hoti, viññāņañcāyatane viññāņañcāyatanasaññā vibhūtā hoti, ākiñcaññāyatane ākiñcaññāyatanasaññā vibhūtā hoti, nevasaññānāsaññāyatane nevasaññānāsaññāyatanasaññā vibhūtā hoti, idhaloke idhalokasaññā vibhūtā hoti, paraloke paralokasaññā vibhūtā hoti, yampidaŋ diţţhaŋ sutaŋ mutaŋ viññātaŋ pattaŋ pariyesitaŋ anuvicaritaŋ manasā, tatrāpi saññā vibhūtā hoti. Evaŋ jhāyī kho, saddha, bhadro purisājānīyo neva pathaviŋ nissāya jhāyati …pe… yampidaŋ diţţhaŋ sutaŋ mutaŋ viññātaŋ pattaŋ pariyesitaŋ anuvicaritaŋ manasā, tampi nissāya na jhāyati; jhāyati ca pana. Evaŋ jhāyiñca pana, saddha, bhadraŋ purisājānīyaŋ sa-indā devā sabrahmakā sapajāpatikā ārakāva namassanti–


‘Namo te purisājañña, namo te purisuttama;


Yassa te nābhijānāma, yampi nissāya jhāyasī’ ti. Navamaŋ.

10. Moranivāpasuttaŋ
10. Ekaŋ samayaŋ bhagavā rājagahe viharati moranivāpe paribbājakārāme. Tatra kho bhagavā bhikkhū āmantesi– ‘bhikkhavo’ ti. ‘Bhadante’ ti te bhikkhū bhagavato paccassosuŋ. Bhagavā etadavoca–

‘Tīhi, bhikkhave, dhammehi samannāgato bhikkhu accantaniţţho hoti accantayogakkhemī accantabrahmacārī accantapariyosāno seţţho devamanussānaŋ. Katamehi tīhi? Asekhena sīlakkhandhena, asekhena samādhikkhandhena (p. 3.529) asekhena paññākkhandhena– imehi, kho, bhikkhave, tīhi dhammehi samannāgato bhikkhu accantaniţţho hoti accantayogakkhemī accantabrahmacārī accantapariyosāno seţţho devamanussānaŋ.

‘Aparehipi, bhikkhave, tīhi dhammehi samannāgato bhikkhu accantaniţţho hoti accantayogakkhemī accantabrahmacārī accantapariyosāno seţţho devamanussānaŋ. Katamehi tīhi Iddhipāţihāriyena, ādesanāpāţihāriyena, anusāsanīpāţihāriyena– imehi kho, bhikkhave, tīhi dhammehi samannāgato bhikkhu accantaniţţho hoti, accantayogakkhemī accantabrahmacārī accantapariyosāno seţţho devamanussānaŋ.

‘Aparehipi, bhikkhave, tīhi dhammehi samannāgato bhikkhu accantaniţţho hoti accantayogakkhemī accantabrahmacārī accantapariyosāno seţţho devamanussānaŋ. Katamehi tīhi? Sammādiţţhiyā, sammāñāņena, sammāvimuttiyā– imehi kho, bhikkhave, tīhi dhammehi samannāgato bhikkhu accantaniţţho hoti accantayogakkhemī accantabrahmacārī accantapariyosāno seţţho devamanussānaŋ.

‘Dvīhi bhikkhave, dhammehi samannāgato bhikkhu accantaniţţho hoti accantayogakkhemī accantabrahmacārī accantapariyosāno seţţho devamanussānaŋ. Katamehi dvīhi? Vijjāya, caraņena– imehi kho, bhikkhave, dvīhi dhammehi samannāgato bhikkhu accantaniţţho hoti accantayogakkhemī accantabrahmacārī accantapariyosāno seţţho devamanussānaŋ. Brahmunā pesā, bhikkhave, sanankumārena gāthā bhāsitā –


‘Khattiyo seţţho janetasmiŋ, ye gottapaţisārino;


Vijjācaraņasampanno, so seţţho devamānuse’ ti .

‘Sā kho panesā, bhikkhave, sanankumārena gāthā bhāsitā subhāsitā, no dubbhāsitā; atthasaŋhitā no anatthasaŋhitā; anumatā mayā. Ahampi, bhikkhave, evaŋ vadāmi–


‘Khattiyo (p. 3.530) seţţho janetasmiŋ, ye gottapaţisārino;


Vijjācaraņasampanno, so seţţho devamānuse’ ti. Dasamaŋ.

Nissayavaggo paţhamo.

Tassuddānaŋ–

Kimatthiyā cetanā tayo, upanisā byasanena ca;

Dve saññā manasikāro, saddho moranivāpakanti.

2. Anussativaggo

1. Paţhamamahānāmasuttaŋ
11. Ekaŋ samayaŋ bhagavā sakkesu viharati kapilavatthusmiŋ nigrodhārāme. Tena kho pana samayena sambahulā bhikkhū bhagavato cīvarakammaŋ karonti– ‘niţţhitacīvaro bhagavā temāsaccayena cārikaŋ pakkamissatī’ ti. Assosi kho mahānāmo sakko– ‘sambahulā kira bhikkhū bhagavato cīvarakammaŋ karonti– “niţţhitacīvaro bhagavā temāsaccayena cārikaŋ pakkamissatī”‘ ti.

Atha kho mahānāmo sakko yena bhagavā tenupasankami; upasankamitvā bhagavantaŋ abhivādetvā ekamantaŋ nisīdi. Ekamantaŋ nisinno kho mahānāmo sakko bhagavantaŋ etadavoca– ‘sutaŋ metaŋ, bhante– “sambahulā kira bhikkhū bhagavato cīvarakammaŋ karonti– niţţhitacīvaro bhagavā temāsaccayena cārikaŋ pakkamissatī” ti. Tesaŋ no, bhante, nānāvihārehi viharataŋ kenassa vihārena vihātabban’ ti?

‘Sādhu sādhu, mahānāma! Etaŋ kho, mahānāma, tumhākaŋ patirūpaŋ kulaputtānaŋ, yaŋ tumhe tathāgataŋ upasankamitvā puccheyyātha– “tesaŋ no, bhante, nānāvihārehi viharataŋ kenassa vihārena vihātabban”‘ ti? Saddho kho, mahānāma, ārādhako hoti, no assaddho; āraddhavīriyo ārādhako hoti, no kusīto; upaţţhitassati ārādhako hoti (p. 3.531) no muţţhassati; samāhito ārādhako hoti, no asamāhito; paññavā ārādhako hoti, no duppañño. Imesu kho tvaŋ, mahānāma, pañcasu dhammesu patiţţhāya cha dhamme uttari bhāveyyāsi. ‘Idha tvaŋ, mahānāma, tathāgataŋ anussareyyāsi– “itipi so bhagavā arahaŋ sammāsambuddho vijjācaraņasampanno sugato lokavidū anuttaro purisadammasārathi satthā devamanussānaŋ buddho bhagavā” ti. Yasmiŋ, mahānāma, samaye ariyasāvako tathāgataŋ anussarati, nevassa tasmiŋ samaye rāgapariyuţţhitaŋ cittaŋ hoti, na dosapariyuţţhitaŋ cittaŋ hoti, na mohapariyuţţhitaŋ cittaŋ hoti; ujugatamevassa tasmiŋ samaye cittaŋ hoti tathāgataŋ ārabbha. Ujugatacitto kho pana, mahānāma, ariyasāvako labhati atthavedaŋ, labhati dhammavedaŋ, labhati dhammūpasaŋhitaŋ pāmojjaŋ. Pamuditassa pīti jāyati, pītimanassa kāyo passambhati, passaddhakāyo sukhaŋ vediyati, sukhino cittaŋ samādhiyati. Ayaŋ vuccati, mahānāma, ariyasāvako visamagatāya pajāya samappatto viharati, sabyāpajjāya pajāya abyāpajjo viharati, dhammasotasamāpanno buddhānussatiŋ bhāveti.

‘Puna caparaŋ tvaŋ, mahānāma, dhammaŋ anussareyyāsi– “svākkhāto bhagavatā dhammo sandiţţhiko akāliko ehipassiko opaneyyiko paccattaŋ veditabbo viññūhī” ti. Yasmiŋ, mahānāma, samaye ariyasāvako dhammaŋ anussarati, nevassa tasmiŋ samaye rāgapariyuţţhitaŋ cittaŋ hoti, na dosapariyuţţhitaŋ cittaŋ hoti, na mohapariyuţţhitaŋ cittaŋ hoti; ujugatamevassa tasmiŋ samaye cittaŋ hoti dhammaŋ ārabbha. Ujugatacitto kho pana, mahānāma, ariyasāvako labhati atthavedaŋ, labhati dhammavedaŋ, labhati dhammūpasaŋhitaŋ pāmojjaŋ. Pamuditassa pīti jāyati, pītimanassa kāyo passambhati, passaddhakāyo sukhaŋ vediyati, sukhino cittaŋ samādhiyati. Ayaŋ vuccati, mahānāma, ariyasāvako visamagatāya pajāya samappatto viharati, sabyāpajjāya pajāya abyāpajjo viharati, dhammasotasamāpanno dhammānussatiŋ bhāveti.

‘Puna caparaŋ tvaŋ, mahānāma, sanghaŋ anussareyyāsi– “suppaţipanno bhagavato sāvakasangho, ujuppaţipanno bhagavato sāvakasangho, ñāyappaţipanno bhagavato (p. 3.532) sāvakasangho, sāmīcippaţipanno bhagavato sāvakasangho, yadidaŋ cattāri purisayugāni aţţha purisapuggalā, esa bhagavato sāvakasangho āhuneyyo pāhuneyyo dakkhiņeyyo añjalikaraņīyo anuttaraŋ puññakkhettaŋ lokassā” ti. Yasmiŋ, mahānāma, samaye ariyasāvako sanghaŋ anussarati, nevassa tasmiŋ samaye rāgapariyuţţhitaŋ cittaŋ hoti, na dosapariyuţţhitaŋ cittaŋ hoti, na mohapariyuţţhitaŋ cittaŋ hoti; ujugatamevassa tasmiŋ samaye cittaŋ hoti sanghaŋ ārabbha. Ujugatacitto kho pana, mahānāma, ariyasāvako labhati atthavedaŋ, labhati dhammavedaŋ, labhati dhammūpasaŋhitaŋ pāmojjaŋ. Pamuditassa pīti jāyati, pītimanassa kāyo passambhati, passaddhakāyo sukhaŋ vediyati, sukhino cittaŋ samādhiyati. Ayaŋ vuccati, mahānāma, ariyasāvako visamagatāya pajāya samappatto viharati, sabyāpajjāya pajāya abyāpajjo viharati, dhammasotasamāpanno sanghānussatiŋ bhāveti.

‘Puna caparaŋ tvaŋ, mahānāma, attano sīlāni anussareyyāsi akhaņđāni acchiddāni asabalāni akammāsāni bhujissāni viññuppasatthāni aparāmaţţhāni samādhisaŋvattanikāni. Yasmiŋ, mahānāma, samaye ariyasāvako sīlaŋ anussarati, nevassa tasmiŋ samaye rāgapariyuţţhitaŋ cittaŋ hoti, na dosapariyuţţhitaŋ cittaŋ hoti, na mohapariyuţţhitaŋ cittaŋ hoti; ujugatamevassa tasmiŋ samaye cittaŋ hoti sīlaŋ ārabbha. Ujugatacitto kho pana, mahānāma, ariyasāvako labhati atthavedaŋ, labhati dhammavedaŋ, labhati dhammūpasaŋhitaŋ pāmojjaŋ. Pamuditassa pīti jāyati, pītimanassa kāyo passambhati, passaddhakāyo sukhaŋ vediyati, sukhino cittaŋ samādhiyati. Ayaŋ vuccati, mahānāma, ariyasāvako visamagatāya pajāya samappatto viharati, sabyāpajjāya pajāya abyāpajjo viharati, dhammasotasamāpanno sīlānussatiŋ bhāveti.

‘Puna caparaŋ tvaŋ, mahānāma, attano cāgaŋ anussareyyāsi– “lābhā vata me, suladdhaŋ vata me, yohaŋ maccheramalapariyuţţhitāya pajāya vigatamalamaccherena cetasā agāraŋ ajjhāvasāmi muttacāgo payatapāņi vossaggarato yācayogo dānasaŋvibhāgarato” ti. Yasmiŋ, mahānāma (p. 3.533) samaye ariyasāvako cāgaŋ anussarati, nevassa tasmiŋ samaye rāgapariyuţţhitaŋ cittaŋ hoti, na dosapariyuţţhitaŋ cittaŋ hoti, na mohapariyuţţhitaŋ cittaŋ hoti; ujugatamevassa tasmiŋ samaye cittaŋ hoti cāgaŋ ārabbha. Ujugatacitto kho pana, mahānāma, ariyasāvako labhati atthavedaŋ, labhati dhammavedaŋ, labhati dhammūpasaŋhitaŋ pāmojjaŋ. Pamuditassa pīti jāyati, pītimanassa kāyo passambhati, passaddhakāyo sukhaŋ vediyati, sukhino cittaŋ samādhiyati. Ayaŋ vuccati, mahānāma, ariyasāvako visamagatāya pajāya samappatto viharati, sabyāpajjāya pajāya abyāpajjo viharati, dhammasotasamāpanno cāgānussatiŋ bhāveti.

‘Puna caparaŋ tvaŋ, mahānāma, devatā anussareyyāsi– “santi devā cātumahārājikā, santi devā tāvatiŋsā, santi devā yāmā, santi devā tusitā, santi devā nimmānaratino, santi devā paranimmitavasavattino, santi devā brahmakāyikā, santi devā tatuttari. Yathārūpāya saddhāya samannāgatā tā devatā ito cutā tatthūpapannā mayhampi tathārūpā saddhā saŋvijjati. Yathārūpena sīlena samannāgatā tā devatā ito cutā tatthūpapannā, mayhampi tathārūpaŋ sīlaŋ saŋvijjati. Yathārūpena sutena samannāgatā tā devatā ito cutā tatthūpapannā, mayhampi tathārūpaŋ sutaŋ saŋvijjati. Yathārūpena cāgena samannāgatā tā devatā ito cutā tatthūpapannā, mayhampi tathārūpo cāgo saŋvijjati. Yathārūpāya paññāya samannāgatā tā devatā ito cutā tatthūpapannā, mayhampi tathārūpā paññā saŋvijjatī” ti. Yasmiŋ, mahānāma, samaye ariyasāvako attano ca tāsañca devatānaŋ saddhañca sīlañca sutañca cāgañca paññañca anussarati, nevassa tasmiŋ samaye rāgapariyuţţhitaŋ cittaŋ hoti, na dosapariyuţţhitaŋ cittaŋ hoti, na mohapariyuţţhitaŋ cittaŋ hoti; ujugatamevassa tasmiŋ samaye cittaŋ hoti devatā ārabbha. Ujugatacitto kho pana, mahānāma, ariyasāvako labhati atthavedaŋ, labhati dhammavedaŋ, labhati dhammūpasaŋhitaŋ pāmojjaŋ. Pamuditassa pīti jāyati, pītimanassa kāyo passambhati, passaddhakāyo sukhaŋ vediyati, sukhino cittaŋ samādhiyati. Ayaŋ vuccati, mahānāma, ariyasāvako visamagatāya pajāya samappatto (p. 3.534) viharati, sabyāpajjāya pajāya abyāpajjo viharati, dhammasotasamāpanno devatānussatiŋ bhāvetī’ ti. Paţhamaŋ.

2. Dutiyamahānāmasuttaŋ
12. Ekaŋ samayaŋ bhagavā sakkesu viharati kapilavatthusmiŋ nigrodhārāme. Tena kho pana samayena mahānāmo sakko gilānā vuţţhito hoti aciravuţţhito gelaññā. Tena kho pana samayena sambahulā bhikkhū bhagavato cīvarakammaŋ karonti– ‘niţţhitacīvaro bhagavā temāsaccayena cārikaŋ pakkamissatī’ ti.

Assosi kho mahānāmo sakko– ‘sambahulā kira bhikkhū bhagavato cīvarakammaŋ karonti– “niţţhitacīvaro bhagavā temāsaccayena cārikaŋ pakkamissatī”‘ ti. Atha kho mahānāmo sakko yena bhagavā tenupasankami; upasankamitvā bhagavantaŋ abhivādetvā ekamantaŋ nisīdi. Ekamantaŋ nisinno kho mahānāmo sakko bhagavantaŋ etadavoca– ‘sutaŋ metaŋ, bhante– “sambahulā kira bhikkhū bhagavato cīvarakammaŋ karonti– niţţhitacīvaro bhagavā temāsaccayena cārikaŋ pakkamissatī” ti. Tesaŋ no, bhante, nānāvihārehi viharataŋ kenassa vihārena vihātabban’ ti?

‘Sādhu sādhu, mahānāma! Etaŋ kho, mahānāma, tumhākaŋ patirūpaŋ kulaputtānaŋ yaŋ tumhe tathāgataŋ upasankamitvā puccheyyātha– “tesaŋ no, bhante, nānāvihārehi viharataŋ kenassa vihārena vihātabban” ti? Saddho kho, mahānāma, ārādhako hoti, no assaddho; āraddhavīriyo ārādhako hoti, no kusīto; upaţţhitassati ārādhako hoti, no muţţhassati; samāhito ārādhako hoti no asamāhito; paññavā ārādhako hoti, no duppañño. Imesu kho tvaŋ, mahānāma, pañcasu dhammesu patiţţhāya cha dhamme uttari bhāveyyāsi.

‘Idha tvaŋ, mahānāma, tathāgataŋ anussareyyāsi– “itipi so bhagavā …pe… satthā devamanussānaŋ buddho bhagavā” ti. Yasmiŋ, mahānāma, samaye ariyasāvako tathāgataŋ anussarati, nevassa tasmiŋ samaye rāgapariyuţţhitaŋ cittaŋ hoti, na dosapariyuţţhitaŋ cittaŋ hoti, na mohapariyuţţhitaŋ cittaŋ hoti; ujugatamevassa tasmiŋ samaye cittaŋ hoti tathāgataŋ (p. 3.535) ārabbha. Ujugatacitto kho pana, mahānāma, ariyasāvako labhati atthavedaŋ, labhati dhammavedaŋ, labhati dhammūpasaŋhitaŋ pāmojjaŋ. Pamuditassa pīti jāyati, pītimanassa kāyo passambhati, passaddhakāyo sukhaŋ vediyati, sukhino cittaŋ samādhiyati. Imaŋ kho tvaŋ, mahānāma, buddhānussatiŋ gacchantopi bhāveyyāsi, ţhitopi bhāveyyāsi, nisinnopi bhāveyyāsi, sayānopi bhāveyyāsi, kammantaŋ adhiţţhahantopi bhāveyyāsi, puttasambādhasayanaŋ ajjhāvasantopi bhāveyyāsi.

‘Puna caparaŋ tvaŋ, mahānāma, dhammaŋ anussareyyāsi …pe… sanghaŋ anussareyyāsi …pe… attano sīlāni anussareyyāsi …pe… attano cāgaŋ anussareyyāsi …pe… devatā anussareyyāsi– “santi devā cātumahārājikā …pe… santi devā tatuttari. Yathārūpāya saddhāya samannāgatā tā devatā ito cutā tatthūpapannā, mayhampi tathārūpā saddhā saŋvijjati. Yathārūpena sīlena… sutena… cāgena… paññāya samannāgatā tā devatā ito cutā tatthūpapannā mayhampi tathārūpā paññā saŋvijjatī” ti. Yasmiŋ, mahānāma, samaye ariyasāvako attano ca tāsañca devatānaŋ saddhañca sīlañca sutañca cāgañca paññañca anussarati, nevassa tasmiŋ samaye rāgapariyuţţhitaŋ cittaŋ hoti, na dosapariyuţţhitaŋ cittaŋ hoti, na mohapariyuţţhitaŋ cittaŋ hoti; ujugatamevassa tasmiŋ samaye cittaŋ hoti devatā ārabbha. Ujugatacitto kho pana, mahānāma, ariyasāvako labhati atthavedaŋ, labhati dhammavedaŋ, labhati dhammūpasaŋhitaŋ pāmojjaŋ. Pamuditassa pīti jāyati, pītimanassa kāyo passambhati, passaddhakāyo sukhaŋ vediyati, sukhino cittaŋ samādhiyati. Imaŋ kho tvaŋ, mahānāma, devatānussatiŋ gacchantopi bhāveyyāsi, ţhitopi bhāveyyāsi, nisinnopi bhāveyyāsi, sayānopi bhāveyyāsi, kammantaŋ adhiţţhahantopi bhāveyyāsi, puttasambādhasayanaŋ ajjhāvasantopi bhāveyyāsī’ ti. Dutiyaŋ.

3. Nandiyasuttaŋ
13. Ekaŋ samayaŋ bhagavā sakkesu viharati kapilavatthusmiŋ nigrodhārāme. Tena kho pana samayena bhagavā sāvatthiyaŋ vassāvāsaŋ upagantukāmo hoti .

Assosi (p. 3.536) kho nandiyo sakko– ‘bhagavā kira sāvatthiyaŋ vassāvāsaŋ upagantukāmo’ ti. Atha kho nandiyassa sakkassa etadahosi– ‘yaŋnūnāhampi sāvatthiyaŋ vassāvāsaŋ upagaccheyyaŋ. Tattha kammantañceva adhiţţhahissāmi, bhagavantañca lacchāmi kālena kālaŋ dassanāyā’ ti.

Atha kho bhagavā sāvatthiyaŋ vassāvāsaŋ upagacchi . Nandiyopi kho sakko sāvatthiyaŋ vassāvāsaŋ upagacchi. Tattha kammantañceva adhiţţhāsi, bhagavantañca labhi kālena kālaŋ dassanāya. Tena kho pana samayena sambahulā bhikkhū bhagavato cīvarakammaŋ karonti– ‘niţţhitacīvaro bhagavā temāsaccayena cārikaŋ pakkamissatī’ ti.

Assosi kho nandiyo sakko– ‘sambahulā kira bhikkhū bhagavato cīvarakammaŋ karonti– “niţţhitacīvaro bhagavā temāsaccayena cārikaŋ pakkamissatī”‘ ti. Atha kho nandiyo sakko yena bhagavā tenupasankami; upasankamitvā bhagavantaŋ abhivādetvā ekamantaŋ nisīdi. Ekamantaŋ nisinno kho nandiyo sakko bhagavantaŋ etadavoca– ‘sutaŋ metaŋ, bhante “sambahulā kira bhikkhū bhagavato cīvarakammaŋ karonti– niţţhitacīvaro bhagavā temāsaccayena cārikaŋ pakkamissatī” ti. Tesaŋ no, bhante, nānāvihārehi viharataŋ kenassa vihārena vihātabban’ ti?

‘Sādhu sādhu, nandiya! Etaŋ kho, nandiya, tumhākaŋ patirūpaŋ kulaputtānaŋ, yaŋ tumhe tathāgataŋ upasankamitvā puccheyyātha– “tesaŋ no, bhante, nānāvihārehi viharataŋ kenassa vihārena vihātabban” ti? Saddho kho, nandiya, ārādhako hoti, no assaddho; sīlavā ārādhako hoti, no dussīlo; āraddhavīriyo ārādhako hoti, no kusīto; upaţţhitassati ārādhako hoti, no muţţhassati; samāhito ārādhako hoti, no asamāhito; paññavā ārādhako hoti, no duppañño. Imesu kho te, nandiya, chasu dhammesu patiţţhāya pañcasu dhammesu ajjhattaŋ sati upaţţhāpetabbā.

‘Idha tvaŋ, nandiya, tathāgataŋ anussareyyāsi– “itipi so bhagavā arahaŋ sammāsambuddho vijjācaraņasampanno sugato lokavidū anuttaro purisadammasārathi (p. 3.537) satthā devamanussānaŋ buddho bhagavā” ti. Iti kho te, nandiya, tathāgataŋ ārabbha ajjhattaŋ sati upaţţhāpetabbā.

‘Puna caparaŋ tvaŋ, nandiya, dhammaŋ anussareyyāsi– “svākkhāto bhagavatā dhammo sandiţţhiko akāliko ehipassiko opaneyyiko paccattaŋ veditabbo viññūhī” ti. Iti kho te, nandiya, dhammaŋ ārabbha ajjhattaŋ sati upaţţhāpetabbā.

‘Puna caparaŋ tvaŋ, nandiya, kalyāņamitte anussareyyāsi– “lābhā vata me, suladdhaŋ vata me, yassa me kalyāņamittā anukampakā atthakāmā ovādakā anusāsakā” ti. Iti kho te, nandiya, kalyāņamitte ārabbha ajjhattaŋ sati upaţţhāpetabbā.

‘Puna caparaŋ tvaŋ, nandiya, attano cāgaŋ anussareyyāsi– “lābhā vata me, suladdhaŋ vata me, yohaŋ maccheramalapariyuţţhitāya pajāya vigatamalamaccherena cetasā agāraŋ ajjhāvasāmi muttacāgo payatapāņi vossaggarato yācayogo dānasaŋvibhāgarato” ti. Iti kho te, nandiya, cāgaŋ ārabbha ajjhattaŋ sati upaţţhāpetabbā.

‘Puna caparaŋ tvaŋ, nandiya, devatā anussareyyāsi– “yā devatā atikkammeva kabaļīkārāhārabhakkhānaŋ devatānaŋ sahabyataŋ aññataraŋ manomayaŋ kāyaŋ upapannā, tā karaņīyaŋ attano na samanupassanti katassa vā paticayaŋ. Seyyathāpi, nandiya, bhikkhu asamayavimutto karaņīyaŋ attano na samanupassati katassa vā paticayaŋ; evamevaŋ kho, nandiya, yā tā devatā atikkammeva kabaļīkārāhārabhakkhānaŋ devatānaŋ sahabyataŋ aññataraŋ manomayaŋ kāyaŋ upapannā, tā karaņīyaŋ attano na samanupassanti katassa vā paticayaŋ. Iti kho te, nandiya, devatā ārabbha ajjhattaŋ sati upaţţhāpetabbā.

‘Imehi kho, nandiya, ekādasahi dhammehi samannāgato ariyasāvako pajahateva pāpake akusale dhamme, na upādiyati. Seyyathāpi, nandiya, kumbho nikkujjo vamateva udakaŋ, no vantaŋ paccāvamati; seyyathāpi vā pana, nandiya, sukkhe tiņadāye aggi mutto đahaññeva gacchati, no dađđhaŋ paccudāvattati (p. 3.538) evamevaŋ kho, nandiya, imehi ekādasahi dhammehi samannāgato ariyasāvako pajahateva pāpake akusale dhamme, na upādiyatī’ ti. Tatiyaŋ.

4. Subhūtisuttaŋ
14. Atha kho āyasmā subhūti saddhena bhikkhunā saddhiŋ yena bhagavā tenupasankami; upasankamitvā bhagavantaŋ abhivādetvā ekamantaŋ nisīdi. Ekamantaŋ nisinnaŋ kho āyasmantaŋ subhūtiŋ bhagavā etadavoca– ‘ko nāmāyaŋ, subhūti, bhikkhū’ ti? ‘Saddho nāmāyaŋ, bhante, bhikkhu, sudattassa upāsakassa putto, saddhā agārasmā anagāriyaŋ pabbajito’ ti.

‘Kacci panāyaŋ, subhūti, saddho bhikkhu sudattassa upāsakassa putto saddhā agārasmā anagāriyaŋ pabbajito sandissati saddhāpadānesū’ ti? ‘Etassa, bhagavā, kālo; etassa, sugata, kālo, yaŋ bhagavā saddhassa saddhāpadānāni bhāseyya. Idānāhaŋ jānissāmi yadi vā ayaŋ bhikkhu sandissati saddhāpadānesu yadi vā no’ ti.

‘Tena hi, subhūti, suņāhi, sādhukaŋ manasi karohi; bhāsissāmī’ ti. ‘Evaŋ, bhante’ ti kho āyasmā subhūti bhagavato paccassosi Bhagavā etadavoca–

‘Idha subhūti, bhikkhu sīlavā hoti, pātimokkhasaŋvarasaŋvuto viharati ācāragocarasampanno aņumattesu vajjesu bhayadassāvī, samādāya sikkhati sikkhāpadesu. Yampi, subhūti, bhikkhu sīlavā hoti …pe… samādāya sikkhati sikkhāpadesu, idampi, subhūti, saddhassa saddhāpadānaŋ hoti.

‘Puna caparaŋ, subhūti, bhikkhu bahussuto hoti sutadharo sutasannicayo; ye te dhammā ādikalyāņā majjhekalyāņā pariyosānakalyāņā sātthaŋ sabyañjanaŋ kevalaparipuņņaŋ parisuddhaŋ brahmacariyaŋ abhivadanti, tathārūpāssa dhammā bahussutā honti dhātā vacasā paricitā manasānupekkhitā diţţhiyā suppaţividdhā. Yampi, subhūti, bhikkhu bahussuto (p. 3.539) hoti …pe… diţţhiyā suppaţividdhā, idampi, subhūti, saddhassa saddhāpadānaŋ hoti.

‘Puna caparaŋ, subhūti, bhikkhu kalyāņamitto hoti kalyāņasahāyo kalyāņasampavanko. Yampi, subhūti, bhikkhu kalyāņamitto hoti kalyāņasahāyo kalyāņasampavanko, idampi, subhūti, saddhassa saddhāpadānaŋ hoti.

‘Puna caparaŋ, subhūti, bhikkhu suvaco hoti sovacassakaraņehi dhammehi samannāgato khamo padakkhiņaggāhī anusāsaniŋ. Yampi, subhūti, bhikkhu suvaco hoti sovacassakaraņehi dhammehi samannāgato khamo padakkhiņaggāhī anusāsaniŋ, idampi, subhūti, saddhassa saddhāpadānaŋ hoti.

‘Puna caparaŋ, subhūti, bhikkhu yāni tāni sabrahmacārīnaŋ uccāvacāni kinkaraņīyāni tatra dakkho hoti analaso tatrupāyāya vīmaŋsāya samannāgato alaŋ kātuŋ alaŋ saŋvidhātuŋ. Yampi, subhūti, bhikkhu yāni tāni sabrahmacārīnaŋ uccāvacāni kinkaraņīyāni tatra dakkho hoti analaso tatrupāyāya vīmaŋsāya samannāgato alaŋ kātuŋ alaŋ saŋvidhātuŋ, idampi, subhūti, saddhassa saddhāpadānaŋ hoti.

‘Puna caparaŋ, subhūti, bhikkhu dhammakāmo hoti piyasamudāhāro abhidhamme abhivinaye uļārapāmojjo. Yampi, subhūti, bhikkhu dhammakāmo hoti piyasamudāhāro abhidhamme abhivinaye uļārapāmojjo, idampi, subhūti, saddhassa saddhāpadānaŋ hoti.

‘Puna caparaŋ, subhūti, bhikkhu āraddhavīriyo viharati akusalānaŋ dhammānaŋ pahānāya, kusalānaŋ dhammānaŋ upasampadāya, thāmavā daļhaparakkamo anikkhittadhuro kusalesu dhammesu. Yampi, subhūti, bhikkhu āraddhavīriyo viharati akusalānaŋ dhammānaŋ pahānāya kusalānaŋ dhammānaŋ upasampadāya thāmavā daļhaparakkamo anikkhittadhuro kusalesu dhammesu, idampi, subhūti, saddhassa saddhāpadānaŋ hoti.

‘Puna caparaŋ, subhūti, bhikkhu catunnaŋ jhānānaŋ ābhicetasikānaŋ diţţhadhammasukhavihārānaŋ nikāmalābhī hoti akicchalābhī akasiralābhī. Yampi (p. 3.540) subhūti, bhikkhu catunnaŋ jhānānaŋ ābhicetasikānaŋ diţţhadhammasukhavihārānaŋ nikāmalābhī hoti akicchalābhī akasiralābhī, idampi, subhūti, saddhassa saddhāpadānaŋ hoti.

‘Puna caparaŋ, subhūti, bhikkhu anekavihitaŋ pubbenivāsaŋ anussarati, seyyathidaŋ– ekampi jātiŋ dvepi jātiyo tissopi jātiyo catassopi jātiyo pañcapi jātiyo dasapi jātiyo vīsampi jātiyo tiŋsampi jātiyo cattārīsampi jātiyo paññāsampi jātiyo jātisatampi jātisahassampi jātisatasahassampi anekepi saŋvaţţakappe anekepi vivaţţakappe anekepi saŋvaţţavivaţţakappe– “amutrāsiŋ evaŋnāmo evaŋgotto evaŋvaņņo evamāhāro evaŋsukhadukkhappaţisaŋvedī evamāyupariyanto, so tato cuto amutra udapādiŋ; tatrāpāsiŋ evaŋnāmo evaŋgotto evaŋvaņņo evamāhāro evaŋsukhadukkhappaţisaŋvedī evamāyupariyanto, so tato cuto idhūpapanno” ti. Iti sākāraŋ sa-uddesaŋ anekavihitaŋ pubbenivāsaŋ anussarati. Yampi, subhūti, bhikkhu anekavihitaŋ pubbenivāsaŋ anussarati, seyyathidaŋ, ekampi jātiŋ dvepi jātiyo …pe… iti sākāraŋ sa-uddesaŋ anekavihitaŋ pubbenivāsaŋ anussarati. Idampi, subhūti, saddhassa saddhāpadānaŋ hoti.

‘Puna caparaŋ, subhūti, bhikkhu dibbena cakkhunā visuddhena atikkantamānusakena satte passati cavamāne upapajjamāne hīne paņīte suvaņņe dubbaņņe, sugate duggate yathākammūpage satte pajānāti– “ime vata bhonto sattā kāyaduccaritena samannāgatā vacīduccaritena samannāgatā manoduccaritena samannāgatā ariyānaŋ upavādakā micchādiţţhikā micchādiţţhikammasamādānā, te kāyassa bhedā paraŋ maraņā apāyaŋ duggatiŋ vinipātaŋ nirayaŋ upapannā. Ime vā pana bhonto sattā kāyasucaritena samannāgatā vacīsucaritena samannāgatā manosucaritena samannāgatā ariyānaŋ anupavādakā sammādiţţhikā sammādiţţhikammasamādānā, te kāyassa bhedā paraŋ maraņā sugatiŋ saggaŋ lokaŋ upapannā” ti. Iti dibbena cakkhunā visuddhena atikkantamānusakena satte passati cavamāne upapajjamāne hīne paņīte suvaņņe dubbaņņe, sugate duggate yathākammūpage satte pajānāti. Yampi, subhūti, bhikkhu dibbena cakkhunā visuddhena …pe… yathākammūpage satte pajānāti, idampi, subhūti, saddhassa saddhāpadānaŋ hoti.

‘Puna (p. 3.541) caparaŋ, subhūti, bhikkhu āsavānaŋ khayā anāsavaŋ cetovimuttiŋ paññāvimuttiŋ diţţheva dhamme sayaŋ abhiññā sacchikatvā upasampajja viharati. Yampi, subhūti, bhikkhu āsavānaŋ khayā …pe… sacchikatvā upasampajja viharati, idampi, subhūti, saddhassa saddhāpadānaŋ hotī’ ti.

Evaŋ vutte āyasmā subhūti bhagavantaŋ etadavoca– ‘yānimāni, bhante, bhagavatā saddhassa saddhāpadānāni bhāsitāni, saŋvijjanti tāni imassa bhikkhuno, ayañca bhikkhu etesu sandissati.

‘Ayaŋ, bhante, bhikkhu sīlavā hoti, pātimokkhasaŋvarasaŋvuto viharati ācāragocarasampanno aņumattesu vajjesu bhayadassāvī, samādāya sikkhati sikkhāpadesu.

‘Ayaŋ, bhante, bhikkhu bahussuto hoti sutadharo sutasannicayo; ye te dhammā ādikalyāņā majjhekalyāņā pariyosānakalyāņā sātthaŋ sabyañjanaŋ kevalaparipuņņaŋ parisuddhaŋ brahmacariyaŋ abhivadanti, tathārūpāssa dhammā bahussutā honti dhātā vacasā paricitā manasānupekkhitā diţţhiyā suppaţividdhā.

‘Ayaŋ bhante, bhikkhu kalyāņamitto hoti kalyāņasahāyo kalyāņasampavanko.

‘Ayaŋ, bhante, bhikkhu suvaco hoti …pe… anusāsaniŋ.

‘Ayaŋ, bhante, bhikkhu yāni tāni sabrahmacārīnaŋ uccāvacāni kinkaraņīyāni tattha dakkho hoti analaso tatrupāyāya vīmaŋsāya samannāgato alaŋ kātuŋ alaŋ saŋvidhātuŋ.

‘Ayaŋ, bhante, bhikkhu dhammakāmo hoti piyasamudāhāro abhidhamme abhivinaye uļārapāmojjo.

‘Ayaŋ, bhante, bhikkhu āraddhavīriyo viharati …pe… thāmavā daļhaparakkamo anikkhittadhuro kusalesu dhammesu.

‘Ayaŋ, bhante, bhikkhu catunnaŋ jhānānaŋ ābhicetasikānaŋ diţţhadhammasukhavihārānaŋ nikāmalābhī hoti akicchalābhī akasiralābhī.

‘Ayaŋ (p. 3.542) bhante, bhikkhu anekavihitaŋ pubbenivāsaŋ anussarati, seyyathidaŋ– ekampi jātiŋ dvepi jātiyo …pe… iti sākāraŋ sa-uddesaŋ anekavihitaŋ pubbenivāsaŋ anussarati.

‘Ayaŋ, bhante, bhikkhu dibbena cakkhunā visuddhena atikkantamānusakena …pe… yathākammūpage satte pajānāti.

‘Ayaŋ, bhante, bhikkhu āsavānaŋ khayā …pe… sacchikatvā upasampajja viharati. Yānimāni, bhante, bhagavatā saddhassa saddhāpadānāni bhāsitāni, saŋvijjanti tāni imassa bhikkhuno, ayañca bhikkhu etesu sandissatī’ ti.

‘Sādhu sādhu, subhūti! Tena hi tvaŋ, subhūti, iminā ca saddhena bhikkhunā saddhiŋ vihareyyāsi. Yadā ca tvaŋ, subhūti, ākankheyyāsi tathāgataŋ dassanāya, iminā saddhena bhikkhunā saddhiŋ upasankameyyāsi tathāgataŋ dassanāyā’ ti. Catutthaŋ.

5. Mettāsuttaŋ
15. ‘Mettāya bhikkhave, cetovimuttiyā āsevitāya bhāvitāya bahulīkatāya yānīkatāya vatthukatāya anuţţhitāya paricitāya susamāraddhāya ekādasānisaŋsā pāţikankhā.

Katame ekādasa? Sukhaŋ supati, sukhaŋ paţibujjhati na pāpakaŋ supinaŋ passati, manussānaŋ piyo hoti, amanussānaŋ piyo hoti, devatā rakkhanti, nāssa aggi vā visaŋ vā satthaŋ vā kamati, tuvaţaŋ cittaŋ samādhiyati, mukhavaņņo vippasīdati, asammūļho kālaŋ karoti, uttari appaţivijjhanto brahmalokūpago hoti. Mettāya, bhikkhave, cetovimuttiyā āsevitāya bhāvitāya bahulīkatāya yānīkatāya vatthukatāya anuţţhitāya paricitāya susamāraddhāya ime ekādasānisaŋsā pāţikankhā’ ti. Pañcamaŋ.

6. Aţţhakanāgarasuttaŋ
16. Ekaŋ samayaŋ āyasmā ānando vesāliyaŋ viharati beluvagāmake . Tena kho pana samayena dasamo gahapati aţţhakanāgaro pāţaliputtaŋ anuppatto hoti kenacideva karaņīyena.

Atha (p. 3.543) kho dasamo gahapati aţţhakanāgaro yena kukkuţārāmo yena aññataro bhikkhu tenupasankami; upasankamitvā taŋ bhikkhuŋ etadavoca – ‘kahaŋ nu kho, bhante, āyasmā ānando etarahi viharati? Dassanakāmā hi mayaŋ, bhante, āyasmantaŋ ānandan’ ti. ‘Eso, gahapati, āyasmā ānando vesāliyaŋ viharati beluvagāmake’ ti.

Atha kho dasamo gahapati aţţhakanāgaro pāţaliputte taŋ karaņīyaŋ tīretvā yena vesālī beluvagāmako yenāyasmā ānando tenupasankami; upasankamitvā āyasmantaŋ ānandaŋ abhivādetvā ekamantaŋ nisīdi. Ekamantaŋ nisinno kho dasamo gahapati aţţhakanāgaro āyasmantaŋ ānandaŋ etadavoca– ‘atthi nu kho, bhante ānanda, tena bhagavatā jānatā passatā arahatā sammāsambuddhena ekadhammo sammadakkhāto, yattha bhikkhuno appamattassa ātāpino pahitattassa viharato avimuttaŋ vā cittaŋ vimuccati, aparikkhīņā vā āsavā parikkhayaŋ gacchanti, ananuppattaŋ vā anuttaraŋ yogakkhemaŋ anupāpuņātī’ ti? ‘Atthi kho, gahapati, tena bhagavatā jānatā passatā arahatā sammāsambuddhena ekadhammo sammadakkhāto, yattha bhikkhuno appamattassa ātāpino pahitattassa viharato avimuttaŋ vā cittaŋ vimuccati, aparikkhīņā vā āsavā parikkhayaŋ gacchanti, ananuppattaŋ vā anuttaraŋ yogakkhemaŋ anupāpuņātī’ ti.

‘Katamo pana, bhante ānanda, tena bhagavatā jānatā passatā arahatā sammāsambuddhena ekadhammo sammadakkhāto, yattha bhikkhuno appamattassa ātāpino pahitattassa viharato avimuttaŋ vā cittaŋ vimuccati, aparikkhīņā vā āsavā parikkhayaŋ gacchanti, ananuppattaŋ vā anuttaraŋ yogakkhemaŋ anupāpuņātī’ ti? ‘Idha, gahapati, bhikkhu vivicceva kāmehi vivicca akusalehi dhammehi savitakkaŋ savicāraŋ vivekajaŋ pītisukhaŋ paţhamaŋ jhānaŋ upasampajja viharati. So iti paţisañcikkhati– “idampi kho paţhamaŋ jhānaŋ abhisankhataŋ abhisañcetayitaŋ”. “Yaŋ kho pana kiñci abhisankhataŋ abhisañcetayitaŋ, tadaniccaŋ nirodhadhamman” ti pajānāti. So tattha ţhito āsavānaŋ khayaŋ pāpuņāti; no ce āsavānaŋ khayaŋ pāpuņāti, teneva dhammarāgena tāya dhammanandiyā pañcannaŋ orambhāgiyānaŋ saŋyojanānaŋ parikkhayā opapātiko hoti tattha parinibbāyī anāvattidhammo tasmā lokā. Ayampi kho, gahapati, tena bhagavatā jānatā passatā arahatā sammāsambuddhena (p. 3.544) ekadhammo sammadakkhāto, yattha bhikkhuno appamattassa ātāpino pahitattassa viharato avimuttaŋ vā cittaŋ vimuccati, aparikkhīņā vā āsavā parikkhayaŋ gacchanti, ananuppattaŋ vā anuttaraŋ yogakkhemaŋ anupāpuņāti.

‘Puna caparaŋ, gahapati, bhikkhu vitakkavicārānaŋ vūpasamā ajjhattaŋ sampasādanaŋ cetaso ekodibhāvaŋ avitakkaŋ avicāraŋ samādhijaŋ pītisukhaŋ dutiyaŋ jhānaŋ …pe… tatiyaŋ jhānaŋ …pe… catutthaŋ jhānaŋ upasampajja viharati. So iti paţisañcikkhati– “idampi kho catutthaŋ jhānaŋ abhisankhataŋ abhisañcetayitaŋ”. “Yaŋ kho pana kiñci abhisankhataŋ abhisañcetayitaŋ tadaniccaŋ nirodhadhamman” ti pajānāti. So tattha ţhito āsavānaŋ khayaŋ pāpuņāti; no ce āsavānaŋ khayaŋ pāpuņāti, teneva dhammarāgena tāya dhammanandiyā pañcannaŋ orambhāgiyānaŋ saŋyojanānaŋ parikkhayā opapātiko hoti tattha parinibbāyī anāvattidhammo tasmā lokā. Ayampi kho, gahapati, tena bhagavatā jānatā passatā arahatā sammāsambuddhena ekadhammo sammadakkhāto, yattha bhikkhuno appamattassa ātāpino pahitattassa viharato avimuttaŋ vā cittaŋ vimuccati aparikkhīņā vā āsavā parikkhayaŋ gacchanti, ananuppattaŋ vā anuttaraŋ yogakkhemaŋ anupāpuņāti.

‘Puna caparaŋ, gahapati, bhikkhu mettāsahagatena cetasā ekaŋ disaŋ pharitvā viharati tathā dutiyaŋ tathā tatiyaŋ tathā catutthaŋ. Iti uddhamadho tiriyaŋ sabbadhi sabbattatāya sabbāvantaŋ lokaŋ mettāsahagatena cetasā ekaŋ disaŋ pharitvā viharati vipulena mahaggatena appamāņena averena abyāpajjena pharitvā viharati. So iti paţisañcikkhati – “ayampi kho mettā cetovimutti abhisankhatā abhisañcetayitā”. “Yaŋ kho pana kiñci abhisankhataŋ abhisañcetayitaŋ tadaniccaŋ nirodhadhamman” ti pajānāti. So tattha ţhito āsavānaŋ khayaŋ pāpuņāti; no ce āsavānaŋ khayaŋ pāpuņāti, teneva dhammarāgena tāya dhammanandiyā pañcannaŋ orambhāgiyānaŋ saŋyojanānaŋ parikkhayā opapātiko hoti tattha parinibbāyī anāvattidhammo tasmā lokā. Ayampi kho, gahapati, tena bhagavatā jānatā …pe. … ananuppattaŋ vā anuttaraŋ yogakkhemaŋ anupāpuņāti.

‘Puna caparaŋ, gahapati, bhikkhu karuņāsahagatena cetasā …pe… muditāsahagatena cetasā …pe… upekkhāsahagatena cetasā ekaŋ disaŋ pharitvā viharati (p. 3.545) tathā dutiyaŋ tathā tatiyaŋ tathā catutthaŋ. Iti uddhamadho tiriyaŋ sabbadhi sabbattatāya sabbāvantaŋ lokaŋ upekkhāsahagatena cetasā vipulena mahaggatena appamāņena averena abyāpajjena pharitvā viharati. So iti paţisañcikkhati– “ayampi kho upekkhācetovimutti abhisankhatā abhisañcetayitā”. “Yaŋ kho pana kiñci abhisankhataŋ abhisañcetayitaŋ tadaniccaŋ nirodhadhamman” ti pajānāti. So tattha ţhito āsavānaŋ khayaŋ pāpuņāti; no ce āsavānaŋ khayaŋ pāpuņāti, teneva dhammarāgena tāya dhammanandiyā pañcannaŋ orambhāgiyānaŋ saŋyojanānaŋ parikkhayā opapātiko hoti tattha parinibbāyī anāvattidhammo tasmā lokā. Ayampi kho gahapati, tena bhagavatā jānatā …pe… ananuppattaŋ vā anuttaraŋ yogakkhemaŋ anupāpuņāti.

‘Puna caparaŋ, gahapati, bhikkhu sabbaso rūpasaññānaŋ samatikkamā paţighasaññānaŋ atthangamā nānattasaññānaŋ amanasikārā “ananto ākāso” ti ākāsānañcāyatanaŋ upasampajja viharati. So iti paţisañcikkhati– “ayampi kho ākāsānañcāyatanasamāpatti abhisankhatā abhisañcetayitā”. “Yaŋ kho pana kiñci abhisankhataŋ abhisañcetayitaŋ tadaniccaŋ nirodhadhamman” ti pajānāti. So tattha ţhito āsavānaŋ khayaŋ pāpuņāti; no ce āsavānaŋ khayaŋ pāpuņāti, teneva dhammarāgena tāya dhammanandiyā pañcannaŋ orambhāgiyānaŋ saŋyojanānaŋ parikkhayā opapātiko hoti tattha parinibbāyī anāvattidhammo tasmā lokā. Ayampi kho, gahapati, tena bhagavatā jānatā …pe… ananuppattaŋ vā anuttaraŋ yogakkhemaŋ anupāpuņāti.

‘Puna caparaŋ, gahapati, bhikkhu sabbaso ākāsānañcāyatanaŋ samatikkamma “anantaŋ viññāņan” ti viññāņañcāyatanaŋ upasampajja viharati …pe… sabbaso viññāņañcāyatanaŋ samatikkamma “natthi kiñcī” ti ākiñcaññāyatanaŋ upasampajja viharati. So iti paţisañcikkhati– “ayampi kho ākiñcaññāyatanasamāpatti abhisankhatā abhisañcetayitā”. “Yaŋ kho pana kiñci abhisankhataŋ abhisañcetayitaŋ tadaniccaŋ nirodhadhamman” ti pajānāti. So tattha ţhito āsavānaŋ khayaŋ pāpuņāti; no ce āsavānaŋ khayaŋ pāpuņāti, teneva dhammarāgena tāya dhammanandiyā pañcannaŋ orambhāgiyānaŋ saŋyojanānaŋ parikkhayā opapātiko hoti tattha parinibbāyī anāvattidhammo tasmā lokā. Ayampi (p. 3.546) kho, gahapati, tena bhagavatā jānatā …pe… ananuppattaŋ vā anuttaraŋ yogakkhemaŋ anupāpuņātī’ ti.

Evaŋ vutte dasamo gahapati aţţhakanāgaro āyasmantaŋ ānandaŋ etadavoca– ‘seyyathāpi, bhante ānanda, puriso ekaŋ nidhimukhaŋ gavesanto sakideva ekādasa nidhimukhāni adhigaccheyya; evamevaŋ kho ahaŋ, bhante, ekaŋ amatadvāraŋ gavesanto sakideva ekādasa amatadvārāni alatthaŋ sevanāya . Seyyathāpi, bhante, purisassa agāraŋ ekādasa dvāraŋ. So tasmiŋ agāre āditte ekamekenapi dvārena sakkuņeyya attānaŋ sotthiŋ kātuŋ; evamevaŋ kho ahaŋ, bhante, imesaŋ ekādasannaŋ amatadvārānaŋ ekamekenapi amatadvārena sakkuņissāmi attānaŋ sotthiŋ kātuŋ. Ime hi nāma, bhante, aññatitthiyā ācariyassa ācariyadhanaŋ pariyesissanti. Kiŋ panāhaŋ āyasmato ānandassa pūjaŋ na karissāmī’ ti!

Atha kho dasamo gahapati aţţhakanāgaro vesālikañca pāţaliputtakañca bhikkhusanghaŋ sannipātāpetvā paņītena khādanīyena bhojanīyena sahatthā santappesi sampavāresi. Ekamekañca bhikkhuŋ paccekaŋ dussayugena acchādesi, āyasmantañca ānandaŋ ticīvarena. Āyasmato ānandassa pañcasataŋ vihāraŋ kārāpesīti. Chaţţhaŋ.

7. Gopālasuttaŋ
17. ‘Ekādasahi, bhikkhave, angehi samannāgato gopālako abhabbo gogaņaŋ pariharituŋ phātiŋ kātuŋ . Katamehi ekādasahi? Idha, bhikkhave, gopālako na rūpaññū hoti, na lakkhaņakusalo hoti, na āsāţikaŋ hāretā hoti, na vaņaŋ paţicchādetā hoti, na dhūmaŋ kattā hoti, na titthaŋ jānāti, na pītaŋ jānāti, na vīthiŋ jānāti, na gocarakusalo hoti, anavasesadohī ca hoti, ye te usabhā gopitaro gopariņāyakā te na atirekapūjāya pūjetā hoti (p. 3.547) Imehi kho, bhikkhave, ekādasahi angehi samannāgato gopālako abhabbo gogaņaŋ pariharituŋ phātiŋ kātuŋ.

‘Evamevaŋ kho, bhikkhave, ekādasahi dhammehi samannāgato bhikkhu abhabbo imasmiŋ dhammavinaye vuddhiŋ virūļhiŋ vepullaŋ āpajjituŋ. Katamehi ekādasahi? Idha bhikkhave, bhikkhu na rūpaññū hoti, na lakkhaņakusalo hoti, na āsāţikaŋ hāretā hoti, na vaņaŋ paţicchādetā hoti, na dhūmaŋ kattā hoti, na titthaŋ jānāti, na pītaŋ jānāti, na vīthiŋ jānāti, na gocarakusalo hoti, anavasesadohī ca hoti, ye te bhikkhū therā rattaññū cirapabbajitā sanghapitaro sanghapariņāyakā te na atirekapūjāya pūjetā hoti.

‘Kathañca, bhikkhave, bhikkhu na rūpaññū hoti? Idha, bhikkhave, bhikkhu yaŋ kiñci rūpaŋ ( ) “cattāri mahābhūtāni, catunnañca mahābhūtānaŋ upādāyarūpan” ti yathābhūtaŋ nappajānāti. Evaŋ kho, bhikkhave, bhikkhu na rūpaññū hoti.

‘Kathañca, bhikkhave, bhikkhu na lakkhaņakusalo hoti? Idha, bhikkhave, bhikkhu “kammalakkhaņo bālo, kammalakkhaņo paņđito” ti yathābhūtaŋ nappajānāti. Evaŋ kho, bhikkhave, bhikkhu na lakkhaņakusalo hoti.

‘Kathañca, bhikkhave, bhikkhu na āsāţikaŋ hāretā hoti? Idha, bhikkhave, bhikkhu uppannaŋ kāmavitakkaŋ adhivāseti nappajahati na vinodeti na byantīkaroti na anabhāvaŋ gameti, uppannaŋ byāpādavitakkaŋ… uppannaŋ vihiŋsāvitakkaŋ… uppannuppanne pāpake akusale dhamme adhivāseti nappajahati na vinodeti na byantīkaroti na anabhāvaŋ gameti. Evaŋ kho, bhikkhave, bhikkhu na āsāţikaŋ hāretā hoti.

‘Kathañca, bhikkhave, bhikkhu na vaņaŋ paţicchādetā hoti? Idha, bhikkhave, bhikkhu cakkhunā rūpaŋ disvā nimittaggāhī hoti anubyañjanaggāhī; yatvādhikaraņamenaŋ cakkhundriyaŋ asaŋvutaŋ viharantaŋ abhijjhādomanassā pāpakā akusalā dhammā anvāssaveyyuŋ, tassa saŋvarāya na paţipajjati; na rakkhati cakkhundriyaŋ, cakkhundriye saŋvaraŋ nāpajjati. Sotena saddaŋ sutvā… ghānena gandhaŋ ghāyitvā… jivhāya rasaŋ sāyitvā… kāyena phoţţhabbaŋ phusitvā… manasā (p. 3.548) dhammaŋ viññāya nimittaggāhī hoti anubyañjanaggāhī; yatvādhikaraņamenaŋ manindriyaŋ asaŋvutaŋ viharantaŋ abhijjhādomanassā pāpakā akusalā dhammā anvāssaveyyuŋ, tassa saŋvarāya na paţipajjati; na rakkhati manindriyaŋ, manindriye saŋvaraŋ nāpajjati. Evaŋ kho, bhikkhave, bhikkhu na vaņaŋ paţicchādetā hoti.

‘Kathañca, bhikkhave, bhikkhu na dhūmaŋ kattā hoti? Idha, bhikkhave, bhikkhu na yathāsutaŋ yathāpariyattaŋ dhammaŋ vitthārena paresaŋ desetā hoti. Evaŋ kho, bhikkhave, bhikkhu na dhūmaŋ kattā hoti.

‘Kathañca, bhikkhave, bhikkhu na titthaŋ jānāti? Idha, bhikkhave, bhikkhu ye te bhikkhū bahussutā āgatāgamā dhammadharā vinayadharā mātikādharā, te kālena kālaŋ upasankamitvā na paripucchati na paripañhati– “idaŋ, bhante, kathaŋ, imassa ko attho” ti? Tassa te āyasmanto avivaţañceva na vivaranti, anuttānīkatañca na uttānīkaronti, anekavihitesu ca kankhāţhāniyesu dhammesu kankhaŋ na paţivinodenti. Evaŋ kho, bhikkhave, bhikkhu na titthaŋ jānāti.

‘Kathañca, bhikkhave, bhikkhu na pītaŋ jānāti? Idha, bhikkhave, bhikkhu tathāgatappavedite dhammavinaye desiyamāne na labhati atthavedaŋ, na labhati dhammavedaŋ na labhati dhammūpasaŋhitaŋ pāmojjaŋ. Evaŋ kho, bhikkhave, bhikkhu na pītaŋ jānāti.

‘Kathañca, bhikkhave, bhikkhu na vīthiŋ jānāti? Idha, bhikkhave, bhikkhu ariyaŋ aţţhangikaŋ maggaŋ yathābhūtaŋ nappajānāti. Evaŋ kho, bhikkhave, bhikkhu na vīthiŋ jānāti.

‘Kathañca, bhikkhave, bhikkhu na gocarakusalo hoti? Idha bhikkhave, bhikkhu cattāro satipaţţhāne yathābhūtaŋ nappajānāti. Evaŋ kho, bhikkhave, bhikkhu na gocarakusalo hoti.

‘Kathañca, bhikkhave, bhikkhu anavasesadohī hoti? Idha, bhikkhave, bhikkhuŋ saddhā gahapatikā abhihaţţhuŋ pavārenti cīvarapiņđapātasenāsanagilānapaccayabhesajjaparikkhārehi. Tatra bhikkhu mattaŋ na jānāti paţiggahaņāya. Evaŋ kho, bhikkhave, bhikkhu anavasesadohī hoti.

‘Kathañca (p. 3.549) bhikkhave, bhikkhu ye te bhikkhū therā rattaññū cirapabbajitā sanghapitaro sanghapariņāyakā, te na atirekapūjāya pūjetā hoti? Idha, bhikkhave, bhikkhu ye te bhikkhū therā rattaññū cirapabbajitā sanghapitaro sanghapariņāyakā, tesu na mettaŋ kāyakammaŋ paccupaţţhāpeti āvi ceva raho ca, na mettaŋ vacīkammaŋ… na mettaŋ manokammaŋ paccupaţţhāpeti āvi ceva raho ca. Evaŋ kho, bhikkhave, bhikkhu ye te bhikkhū therā rattaññū cirapabbajitā sanghapitaro sanghapariņāyakā, na te atirekapūjāya pūjetā hoti.

‘Imehi kho, bhikkhave, ekādasahi dhammehi samannāgato bhikkhu abhabbo imasmiŋ dhammavinaye vuddhiŋ virūļhiŋ vepullaŋ āpajjituŋ.

‘Ekādasahi, bhikkhave, angehi samannāgato gopālako bhabbo gogaņaŋ pariharituŋ phātiŋ kātuŋ. Katamehi ekādasahi? Idha, bhikkhave, gopālako rūpaññū hoti, lakkhaņakusalo hoti, āsāţikaŋ hāretā hoti, vaņaŋ paţicchādetā hoti, dhūmaŋ kattā hoti, titthaŋ jānāti, pītaŋ jānāti, vīthiŋ jānāti, gocarakusalo hoti, sāvasesadohī ca hoti, ye te usabhā gopitaro gopariņāyakā te atirekapūjāya pūjetā hoti– imehi kho, bhikkhave, ekādasahi angehi samannāgato gopālako bhabbo gogaņaŋ pariharituŋ phātiŋ kātuŋ.

‘Evamevaŋ kho, bhikkhave, ekādasahi dhammehi samannāgato bhikkhu bhabbo imasmiŋ dhammavinaye vuddhiŋ virūļhiŋ vepullaŋ āpajjituŋ. Katamehi ekādasahi? Idha bhikkhave, bhikkhu rūpaññū hoti, lakkhaņakusalo hoti, āsāţikaŋ hāretā hoti, vaņaŋ paţicchādetā hoti, dhūmaŋ kattā hoti, titthaŋ jānāti, pītaŋ jānāti, vīthiŋ jānāti, gocarakusalo hoti, sāvasesadohī ca hoti, ye te bhikkhū therā rattaññū cirapabbajitā sanghapitaro sanghapariņāyakā te atirekapūjāya pūjetā hoti.

‘Kathañca, bhikkhave, bhikkhu rūpaññū hoti? Idha, bhikkhave, bhikkhu yaŋ kiñci rūpaŋ “cattāri mahābhūtāni, catunnañca mahābhūtānaŋ upādāyarūpan” ti yathābhūtaŋ pajānāti. Evaŋ kho, bhikkhave, bhikkhu rūpaññū hoti.

‘Kathañca (p. 3.550) bhikkhave, bhikkhu lakkhaņakusalo hoti? Idha, bhikkhave, bhikkhu “kammalakkhaņo bālo, kammalakkhaņo paņđito” ti yathābhūtaŋ pajānāti. Evaŋ kho, bhikkhave, bhikkhu lakkhaņakusalo hoti.

‘Kathañca, bhikkhave, bhikkhu āsāţikaŋ hāretā hoti? Idha, bhikkhave, bhikkhu uppannaŋ kāmavitakkaŋ nādhivāseti pajahati vinodeti byantīkaroti anabhāvaŋ gameti, uppannaŋ byāpādavitakkaŋ… uppannaŋ vihiŋsāvitakkaŋ… uppannuppanne pāpake akusale dhamme nādhivāseti pajahati vinodeti byantīkaroti anabhāvaŋ gameti. Evaŋ kho, bhikkhave, bhikkhu āsāţikaŋ hāretā hoti.

‘Kathañca, bhikkhave, bhikkhu vaņaŋ paţicchādetā hoti? Idha, bhikkhave, bhikkhu cakkhunā rūpaŋ disvā na nimittaggāhī hoti nānubyañjanaggāhī; yatvādhikaraņamenaŋ cakkhundriyaŋ asaŋvutaŋ viharantaŋ abhijjhādomanassā pāpakā akusalā dhammā anvāssaveyyuŋ, tassa saŋvarāya paţipajjati; rakkhati cakkhundriyaŋ, cakkhundriye saŋvaraŋ āpajjati. Sotena saddaŋ sutvā… ghānena gandhaŋ ghāyitvā… jivhāya rasaŋ sāyitvā… kāyena phoţţhabbaŋ phusitvā… manasā dhammaŋ viññāya na nimittaggāhī hoti nānubyañjanaggāhī; yatvādhikaraņamenaŋ manindriyaŋ asaŋvutaŋ viharantaŋ abhijjhādomanassā pāpakā akusalā dhammā anvāssaveyyuŋ, tassa saŋvarāya paţipajjati; rakkhati manindriyaŋ, manindriye saŋvaraŋ āpajjati. Evaŋ kho, bhikkhave, bhikkhu vaņaŋ paţicchādetā hoti.

‘Kathañca, bhikkhave, bhikkhu dhūmaŋ kattā hoti? Idha, bhikkhave, bhikkhu yathāsutaŋ yathāpariyattaŋ dhammaŋ vitthārena paresaŋ desetā hoti. Evaŋ kho, bhikkhave, bhikkhu dhūmaŋ kattā hoti.

‘Kathañca, bhikkhave, bhikkhu titthaŋ jānāti? Idha, bhikkhave, bhikkhu ye te bhikkhū bahussutā āgatāgamā dhammadharā vinayadharā mātikādharā, te kālena kālaŋ upasankamitvā paripucchati paripañhati– “idaŋ, bhante, kathaŋ, imassa ko attho” ti? Tassa te āyasmanto avivaţañceva vivaranti, anuttānīkatañca uttānīkaronti, anekavihitesu ca kankhāţhāniyesu dhammesu kankhaŋ paţivinodenti. Evaŋ kho, bhikkhave, bhikkhu titthaŋ jānāti.

‘Kathañca, bhikkhave, bhikkhu pītaŋ jānāti? Idha, bhikkhave, bhikkhu tathāgatappavedite dhammavinaye desiyamāne labhati atthavedaŋ, labhati dhammavedaŋ, labhati dhammūpasaŋhitaŋ pāmojjaŋ. Evaŋ kho, bhikkhave, bhikkhu pītaŋ jānāti.

‘Kathañca (p. 3.551) bhikkhave, bhikkhu vīthiŋ jānāti? Idha, bhikkhave, bhikkhu ariyaŋ aţţhangikaŋ maggaŋ yathābhūtaŋ pajānāti. Evaŋ kho, bhikkhave, bhikkhu vīthiŋ jānāti.

‘Kathañca, bhikkhave, bhikkhu gocarakusalo hoti? Idha, bhikkhave, bhikkhu cattāro satipaţţhāne yathābhūtaŋ pajānāti. Evaŋ kho, bhikkhave, bhikkhu gocarakusalo hoti.

‘Kathañca, bhikkhave, bhikkhu sāvasesadohī hoti? Idha, bhikkhave, bhikkhuŋ saddhā gahapatikā abhihaţţhuŋ pavārenti cīvarapiņđapātasenāsanagilānapaccayabhesajjaparikkhārehi. Tatra bhikkhu mattaŋ jānāti paţiggahaņāya. Evaŋ kho, bhikkhave, bhikkhu sāvasesadohī hoti.

‘Kathañca, bhikkhave, bhikkhu ye te bhikkhū therā rattaññū cirapabbajitā sanghapitaro sanghapariņāyakā, te atirekapūjāya pūjetā hoti? Idha, bhikkhave, bhikkhu ye te therā rattaññū cirapabbajitā sanghapitaro sanghapariņāyakā, tesu mettaŋ kāyakammaŋ paccupaţţhāpeti āvi ceva raho ca, mettaŋ vacīkammaŋ… mettaŋ manokammaŋ paccupaţţhāpeti āvi ceva raho ca. Evaŋ kho bhikkhave, bhikkhu ye te bhikkhū therā rattaññū cirapabbajitā sanghapitaro sanghapariņāyakā, te atirekapūjāya pūjetā hoti.

‘Imehi kho, bhikkhave, ekādasahi dhammehi samannāgato bhikkhu bhabbo imasmiŋ dhammavinaye vuddhiŋ virūļhiŋ vepullaŋ āpajjitun’ ti. Sattamaŋ.

8. Paţhamasamādhisuttaŋ
18. Atha kho sambahulā bhikkhū yena bhagavā tenupasankamiŋsu; upasankamitvā bhagavantaŋ abhivādetvā ekamantaŋ nisīdiŋsu. Ekamantaŋ nisinnā kho te bhikkhū bhagavantaŋ etadavocuŋ –

‘Siyā nu kho, bhante, bhikkhuno tathārūpo samādhipaţilābho yathā neva pathaviyaŋ pathavisaññī assa, na āpasmiŋ āposaññī assa, na tejasmiŋ tejosaññī assa, na vāyasmiŋ vāyosaññī assa, na ākāsānañcāyatane (p. 3.552) ākāsānañcāyatanasaññī assa, na viññāņañcāyatane viññāņañcāyatanasaññī assa, na ākiñcaññāyatane ākiñcaññāyatanasaññī assa, na nevasaññānāsaññāyatane nevasaññānāsaññāyatanasaññī assa, na idhaloke idhalokasaññī assa, na paraloke paralokasaññī assa, yampidaŋ diţţhaŋ sutaŋ mutaŋ viññātaŋ pattaŋ pariyesitaŋ anuvicaritaŋ manasā tatrāpi na saññī assa; saññī ca pana assā’ ti?

‘Siyā, bhikkhave, bhikkhuno tathārūpo samādhipaţilābho yathā neva pathaviyaŋ pathavisaññī assa …pe. yampidaŋ diţţhaŋ sutaŋ mutaŋ viññātaŋ pattaŋ pariyesitaŋ anuvicaritaŋ manasā tatrāpi na saññī assa; saññī ca pana assā’ ti.

‘Yathā kathaŋ pana, bhante, siyā bhikkhuno tathārūpo samādhipaţilābho yathā neva pathaviyaŋ pathavisaññī assa …pe… yampidaŋ diţţhaŋ sutaŋ mutaŋ viññātaŋ pattaŋ pariyesitaŋ anuvicaritaŋ manasā tatrāpi na saññī assa; saññī ca pana assā’ ti?

‘Idha, bhikkhave, bhikkhu evaŋsaññī hoti– “etaŋ santaŋ etaŋ paņītaŋ, yadidaŋ sabbasankhārasamatho sabbūpadhipaţinissaggo taņhākkhayo virāgo nirodho nibbānan” ti. Evaŋ kho, bhikkhave, siyā bhikkhuno tathārūpo samādhipaţilābho yathā neva pathaviyaŋ pathavisaññī assa, na āpasmiŋ āposaññī assa, na tejasmiŋ tejosaññī assa, na vāyasmiŋ vāyosaññī assa, na ākāsānañcāyatane ākāsānañcāyatanasaññī assa, na viññāņañcāyatane viññāņañcāyatanasaññī assa, na ākiñcaññāyatane ākiñcaññāyatanasaññī assa, na nevasaññānāsaññāyatane nevasaññānāsaññāyatanasaññī assa, na idhaloke idhalokasaññī assa, na paraloke paralokasaññī assa, yampidaŋ diţţhaŋ sutaŋ mutaŋ viññātaŋ pattaŋ pariyesitaŋ anuvicaritaŋ manasā tatrāpi na saññī assa; saññī ca pana assā’ ti. Aţţhamaŋ.

9. Dutiyasamādhisuttaŋ
19. Tatra kho bhagavā bhikkhū āmantesi– ‘bhikkhavo’ ti. ‘Bhadante’ ti te bhikkhū bhagavato paccassosuŋ. Bhagavā etadavoca–

‘Siyā (p. 3.553) nu kho bhikkhave, bhikkhuno tathārūpo samādhipaţilābho yathā neva pathaviyaŋ pathavisaññī assa, na āpasmiŋ āposaññī assa …pe… na ākiñcaññāyatane ākiñcaññāyatanasaññī assa, na nevasaññānāsaññāyatane nevasaññānāsaññāyatanasaññī assa, na idhaloke idhalokasaññī assa, na paraloke paralokasaññī assa, yampidaŋ diţţhaŋ sutaŋ mutaŋ viññātaŋ pattaŋ pariyesitaŋ anuvicaritaŋ manasā tatrāpi na saññī assa; saññī ca pana assā’ ti? ‘Bhagavaŋmūlakā no, bhante, dhammā bhagavaŋnettikā bhagavaŋpaţisaraņā. Sādhu vata, bhante, bhagavantaŋyeva paţibhātu etassa bhāsitassa attho. Bhagavato sutvā bhikkhū dhāressantī’ ti.

‘Tena hi, bhikkhave, suņātha, sādhukaŋ manasi karotha; bhāsissāmī’ ti. ‘Evaŋ, bhante’ ti kho te bhikkhū bhagavato paccassosuŋ. Bhagavā etadavoca–

‘Siyā, bhikkhave, bhikkhuno tathārūpo samādhipaţilābho yathā neva pathaviyaŋ pathavisaññī assa …pe… yampidaŋ diţţhaŋ sutaŋ mutaŋ viññātaŋ pattaŋ pariyesitaŋ anuvicaritaŋ manasā tatrāpi na saññī assa; saññī ca pana assā’ ti.

‘Yathā kathaŋ pana, bhante, siyā bhikkhuno tathārūpo samādhipaţilābho yathā neva pathaviyaŋ pathavisaññī assa …pe… yampidaŋ diţţhaŋ sutaŋ mutaŋ viññātaŋ pattaŋ pariyesitaŋ anuvicaritaŋ manasā tatrāpi na saññī assa; saññī ca pana assā’ ti?

‘Idha, bhikkhave, bhikkhu evaŋsaññī hoti– “etaŋ santaŋ etaŋ paņītaŋ, yadidaŋ sabbasankhārasamatho sabbūpadhipaţinissaggo taņhākkhayo virāgo nirodho nibbānan” ti Evaŋ kho, bhikkhave, siyā bhikkhuno tathārūpo samādhipaţilābho yathā neva pathaviyaŋ pathavisaññī assa …pe. yampidaŋ diţţhaŋ sutaŋ mutaŋ viññātaŋ pattaŋ pariyesitaŋ anuvicaritaŋ manasā tatrāpi na saññī assa; saññī ca pana assā’ ti. Navamaŋ.

10. Tatiyasamādhisuttaŋ
20. Atha kho sambahulā bhikkhū yenāyasmā sāriputto tenupasankamiŋsu; upasankamitvā āyasmatā sāriputtena saddhiŋ sammodiŋsu. Sammodanīyaŋ (p. 3.554) kathaŋ sāraņīyaŋ vītisāretvā ekamantaŋ nisīdiŋsu. Ekamantaŋ nisinnā kho te bhikkhū āyasmantaŋ sāriputtaŋ etadavocuŋ–

‘Siyā nu kho, āvuso sāriputta, bhikkhuno tathārūpo samādhipaţilābho yathā neva pathaviyaŋ pathavisaññī assa …pe… yampidaŋ diţţhaŋ sutaŋ mutaŋ viññātaŋ pattaŋ pariyesitaŋ anuvicaritaŋ manasā tatrāpi na saññī assa; saññī ca pana assā’ ti? ‘Siyā, āvuso, bhikkhuno tathārūpo samādhipaţilābho yathā neva pathaviyaŋ pathavisaññī assa …pe… yampidaŋ diţţhaŋ sutaŋ mutaŋ viññātaŋ pattaŋ pariyesitaŋ anuvicaritaŋ manasā tatrāpi na saññī assa; saññī ca pana assā’ ti.

‘Yathā kathaŋ pana, āvuso sāriputta, siyā bhikkhuno tathārūpo samādhipaţilābho yathā neva pathaviyaŋ pathavisaññī assa …pe… yampidaŋ diţţhaŋ sutaŋ mutaŋ viññātaŋ pattaŋ pariyesitaŋ anuvicaritaŋ manasā tatrāpi na saññī assa; saññī ca pana assā’ ti?

‘Idha āvuso, bhikkhu evaŋsaññī hoti – “etaŋ santaŋ etaŋ paņītaŋ, yadidaŋ sabbasankhārasamatho sabbūpadhipaţinissaggo taņhākkhayo virāgo nirodho nibbānan” ti. Evaŋ kho, āvuso, siyā bhikkhuno tathārūpo samādhipaţilābho yathā neva pathaviyaŋ pathavisaññī assa …pe… yampidaŋ diţţhaŋ sutaŋ mutaŋ viññātaŋ pattaŋ pariyesitaŋ anuvicaritaŋ manasā tatrāpi na saññī assa; saññī ca pana assā’ ti. Dasamaŋ.

11. Catutthasamādhisuttaŋ
21. Tatra kho āyasmā sāriputto bhikkhū āmantesi– ‘siyā nu kho, āvuso, bhikkhuno tathārūpo samādhipaţilābho yathā neva pathaviyaŋ pathavisaññī assa, na āpasmiŋ āposaññī assa, na tejasmiŋ tejosaññī assa, na vāyasmiŋ vāyosaññī assa, na ākāsānañcāyatane ākāsānañcāyatanasaññī assa, na viññāņañcāyatane viññāņañcāyatanasaññī assa, na ākiñcaññāyatane ākiñcaññāyatanasaññī assa, na nevasaññānāsaññāyatane nevasaññānāsaññāyatanasaññī assa, na idhaloke idhalokasaññī assa, na paraloke paralokasaññī assa, yampidaŋ diţţhaŋ sutaŋ mutaŋ viññātaŋ pattaŋ pariyesitaŋ anuvicaritaŋ manasā tatrāpi na saññī assa; saññī ca pana assā’ ti?

‘Dūratopi (p. 3.555) kho mayaŋ, āvuso, āgaccheyyāma āyasmato sāriputtassa santike etassa bhāsitassa atthamaññātuŋ. Sādhu vatāyasmantaŋyeva sāriputtaŋ paţibhātu etassa bhāsitassa attho. Āyasmato sāriputtassa sutvā bhikkhū dhāressantī’ ti.

‘Tenahāvuso, suņātha, sādhukaŋ manasi karotha bhāsissāmī’ ti. ‘Evamāvuso’ ti kho te bhikkhū āyasmato sāriputtassa paccassosuŋ. Āyasmā sāriputto etadavoca –

‘Siyā, āvuso bhikkhuno tathārūpo samādhipaţilābho yathā neva pathaviyaŋ pathavisaññī assa …pe… yampidaŋ diţţhaŋ sutaŋ mutaŋ viññātaŋ pattaŋ pariyesitaŋ anuvicaritaŋ manasā tatrāpi na saññī assa; saññī ca pana assā’ ti.

‘Yathā kathaŋ panāvuso, siyā bhikkhuno tathārūpo samādhipaţilābho yathā neva pathaviyaŋ pathavisaññī assa …pe… yampidaŋ diţţhaŋ sutaŋ mutaŋ viññātaŋ pattaŋ pariyesitaŋ anuvicaritaŋ manasā tatrāpi na saññī assa; saññī ca pana assā’ ti?

‘Idha, āvuso, bhikkhu evaŋsaññī hoti– “etaŋ santaŋ etaŋ paņītaŋ, yadidaŋ sabbasankhārasamatho sabbūpadhipaţinissaggo taņhākkhayo virāgo nirodho nibbānan” ti. Evaŋ kho, āvuso, siyā bhikkhuno tathārūpo samādhipaţilābho yathā neva pathaviyaŋ pathavisaññī assa, na āpasmiŋ āposaññī assa, na tejasmiŋ tejosaññī assa, na vāyasmiŋ vāyosaññī assa, na ākāsānañcāyatane ākāsānañcāyatanasaññī assa, na viññāņañcāyatane viññāņañcāyatanasaññī assa, na ākiñcaññāyatane ākiñcaññāyatanasaññī assa, na nevasaññānāsaññāyatane nevasaññānāsaññāyatanasaññī assa, na idhaloke idhalokasaññī assa na paraloke paralokasaññī assa, yampidaŋ diţţhaŋ sutaŋ mutaŋ viññātaŋ pattaŋ pariyesitaŋ anuvicaritaŋ manasā tatrāpi na saññī assa; saññī ca pana assā’ ti. Ekādasamaŋ.

Anussativaggo dutiyo.

Tassuddānaŋ–

Dve (p. 3.556) vuttā mahānāmena, nandiyena subhūtinā;

Mettā aţţhako gopālo, cattāro ca samādhināti.

3. Sāmaññavaggo

22-29. ‘Ekādasahi bhikkhave, angehi samannāgato gopālako abhabbo gogaņaŋ pariharituŋ phātiŋ kātuŋ. Katamehi ekādasahi? Idha, bhikkhave, gopālako na rūpaññū hoti, na lakkhaņakusalo hoti, na āsāţikaŋ hāretā hoti, na vaņaŋ paţicchādetā hoti, na dhūmaŋ kattā hoti, na titthaŋ jānāti, na pītaŋ jānāti, na vīthiŋ jānāti, na gocarakusalo hoti, anavasesadohī ca hoti, ye te usabhā gopitaro gopariņāyakā te na atirekapūjāya pūjetā hoti– imehi kho, bhikkhave, ekādasahi angehi samannāgato gopālako abhabbo gogaņaŋ pariharituŋ phātiŋ kātuŋ.

‘Evamevaŋ kho, bhikkhave, ekādasahi dhammehi samannāgato bhikkhu abhabbo cakkhusmiŋ aniccānupassī viharituŋ …pe… abhabbo cakkhusmiŋ dukkhānupassī viharituŋ… abhabbo cakkhusmiŋ anattānupassī viharituŋ… abhabbo cakkhusmiŋ khayānupassī viharituŋ… abhabbo cakkhusmiŋ vayānupassī viharituŋ… abhabbo cakkhusmiŋ virāgānupassī viharituŋ… abhabbo cakkhusmiŋ nirodhānupassī viharituŋ… abhabbo cakkhusmiŋ paţinissaggānupassī viharituŋ’.

30-69. …Sotasmiŋ… ghānasmiŋ… jivhāya… kāyasmiŋ… manasmiŋ….

70-117. …Rūpesu… saddesu… gandhesu… rasesu… phoţţhabbesu… dhammesu….

118-165. …Cakkhuviññāņe… sotaviññāņe… ghānaviññāņe… jivhāviññāņe… kāyaviññāņe… manoviññāņe….

166-213. …Cakkhusamphasse… sotasamphasse… ghānasamphasse… jivhāsamphasse kāyasamphasse… manosamphasse….

214-261. …Cakkhusamphassajāya (p. 3.557) vedanāya… sotasamphassajāya vedanāya… ghānasamphassajāya vedanāya… jivhāsamphassajāya vedanāya… kāyasamphassajāya vedanāya… manosamphassajāya vedanāya….

262-309. …Rūpasaññāya… saddasaññāya… gandhasaññāya… rasasaññāya… phoţţhabbasaññāya dhammasaññāya….

310-357. …Rūpasañcetanāya… saddasañcetanāya… gandhasañcetanāya… rasasañcetanāya… phoţţhabbasañcetanāya… dhammasañcetanāya….

358-405. …Rūpataņhāya… saddataņhāya… gandhataņhāya… rasataņhāya… phoţţhabbataņhāya… dhammataņhāya….

406-453. …Rūpavitakke… saddavitakke… gandhavitakke… rasavitakke… phoţţhabbavitakke… dhammavitakke….

454-501. …Rūpavicāre… saddavicāre… gandhavicāre… rasavicāre… phoţţhabbavicāre… dhammavicāre aniccānupassī viharituŋ… dukkhānupassī viharituŋ… anattānupassī viharituŋ… khayānupassī viharituŋ… vayānupassī viharituŋ… virāgānupassī viharituŋ… nirodhānupassī viharituŋ… paţinissaggānupassī viharituŋ …pe….

4. Rāgapeyyālaŋ

502. ‘Rāgassa bhikkhave, abhiññāya ekādasa dhammā bhāvetabbā. Katame ekādasa? Paţhamaŋ jhānaŋ, dutiyaŋ jhānaŋ, tatiyaŋ jhānaŋ, catutthaŋ jhānaŋ, mettācetovimutti, karuņācetovimutti, muditācetovimutti, upekkhācetovimutti, ākāsānañcāyatanaŋ, viññāņañcāyatanaŋ, ākiñcaññāyatanaŋ– rāgassa, bhikkhave, abhiññāya ime ekādasa dhammā bhāvetabbā.

503-511. ‘Rāgassa, bhikkhave, pariññāya… parikkhayāya… pahānāya… khayāya… vayāya… virāgāya… nirodhāya… cāgāya… paţinissaggāya… ime ekādasa dhammā bhāvetabbā.

512-671. ‘Dosassa (p. 3.558) …pe… mohassa… kodhassa… upanāhassa… makkhassa… paļāsassa… issāya… macchariyassa… māyāya… sāţheyyassa… thambhassa… sārambhassa… mānassa… atimānassa… madassa… pamādassa abhiññāya …pe… pariññāya… parikkhayāya… pahānāya… khayāya… vayāya… virāgāya… nirodhāya… cāgāya… paţinissaggāya ime ekādasa dhammā bhāvetabbā’ ti.

Idamavoca bhagavā. Attamanā te bhikkhū bhagavato bhāsitaŋ abhinandunti.

Rāgapeyyālaŋ niţţhitaŋ.

Nava suttasahassāni, bhiyyo pañcasatāni ca .

Sattapaññāsa suttantā, anguttarasamāyutā ti.

Ekādasakanipātapāļi niţţhitā.

Anguttaranikāyo samatto.

